
MINUTI

Il-Minuti tal-Laqgħa Nru. 2 li saret fit-18 ta’ Diċembru 2017, ġew konfermati. 

KORRISPONDENZA

IĊ-CHAIRPERSON (Onor. Alex Muscat): Insellmilkom.  Ninfurmakom li rċevejt korrispondenza datata 2 ta’ Jannar mingħand Dr. Claire Bonello marbuta mas-suġġett tal-public domain u marbuta wkoll mas-suġġerimenti u proposti li saru mill-għaqdiet li Dr. Bonello qiegħda tikteb għan-nom tagħhom, ċioè Flimkien għal Ambjent Aħjar u Friends of the Earth. 

L-Onor. Aquilina.

ONOR. KAROL AQUILINA: Sur President, kif hawn preżenti l-Ministru Herrera xtaqt infakkar fit-talba li kienet għamlet l-Oppożizzjoni biex il-Kumitat jiddiskuti l-istrateġija nazzjonali dwar l-immaniġġjar tal-iskart u d-deċiżjoni li se jieħu l-Gvern fir-rigward tal-impjanti li jrid jibni. Fl-ewwel laqgħa tal-Kumitat konna għedna li se nagħtu ċans sal-aħħar tas-sena biex il-Gvern jikkonkludi l-proċess quddiem il-kumitat tekniku, imbagħad inkunu nistgħu nagħmlu diskussjoni dwar ir-rapport f’dan il-Kumitat. Issa għadda xahar fuq id-data li kienet ingħatat lill-Kumitat u forsi l-Ministru jista’ jinfurmana jekk dan ir-rapport tlestiex ħalli possibbilment, dan il-Kumitat ikun jista’ jiltaqa’ il-ġimgħa d-dieħla biex nibdew din id-diskussjoni. 

IĊ-CHAIRPERSON: Onor. Aquilina, naqbel miegħek li kienet saret din it-talba u konna aċċettajna li niddiskutu l-materja kif jitlesta dak ir-rapport. Jekk m’iniex sejjer żball ir-rapport kellu jiġi konkluż sal-aħħar tas-sena li għaddiet.  Ma nafx jekk il-Ministru jridx iżid xi ħaġa. 

ONOR. KAROL AQUILINA: Jien qajjimt dan il-punt għax naf li l-Ministru għamel  xi kummenti fil-pubbliku. 

ONOR. JOSÈ HERRERA (Ministru għall-Iżvilupp Sostenibbli, Ambjent u Tibdil fil-Klima): L-ewwel nett qegħdin nitkellmu fuq ir-rapport li kien ġie kkummissjonat minni, magħmul minn kumitat li jinkludi nies minn NGOs, rappreżentanti tal-Ministeru tiegħi u nies tekniċi oħrajn, sabiex jgħini nieħu din id-deċiżjoni dwar x’tip ta’ impjant huwa idoneu biex nagħmlu t-tibdil neċessarju f’dak li għandu x’jaqsam mal-waste to energy. Jien rajt ix-xogħol li sar s’issa fuq dan ir-rapport u nista’ ngħid li baqagħlu l-final touches biex ikun konkluż.  Nista’ ngħid li ma nsib l-ebda diffikultà li malli jkun lest dan ir-rapport ninnotifika liċ-Chairperson ta’ dan il-Kumitat ħalli jkun jista’ jiskeda laqgħa għall-iskrutinju tiegħu. Jien tant ridt nagħmel ix-xogħol trasparenti f’dan il-proġett li kont stedint lill-Oppożizzjoni sabiex tipparteċipa b’mod dirett ħalli tkun parteċipi fid-deċiżjonijiet u fit-tħejjija tar-rapport mill-kumitat. Għar-raġunijiet tagħha, l-Oppożizzjoni ma pparteċipatx f’dan l-eżerċizzju; dik kienet il-pożizzjoni tal-Oppożizzjoni u għandha kull dritt tagħmel hekk. Jien m’iniex qed nistenna li r-rapport se jdum wisq biex ikun finalizzat, fil-fatt bħalissa qegħdin isiru l-final touches tiegħu, u naħseb li fi żmien qasir ħafna nkun nista’ ninnotifika liċ-Chairperson ta’ dan il-Kumitat sabiex ikun jista’ jagħmel laqgħa apposta ħalli jiġi dibattut u dakinhar nistieden ukoll xi żewġ tekniċi li ppresedew fuq dak ir-rapport  biex jekk ikun hemm mistoqsijiet tekniċi jkunu jistgħu jweġbuhom. Naturalment, kif jiġi ppreżentat ir-rapport liċ-Ċhairperson, huwa jkun jista’ jagħmlu available għal min irid. 

ONOR. KAROL AQUILINA: Jiġifieri qed nifhem li hija kwestjoni ta’ ftit jiem? 

ONOR. JOSÈ HERRERA: M’għedtx jiem, imma żmien qasir ħafna. Ir-rapport huwa kważi lest u qed jiġi finalizzat, jiġifieri mhijiex kwestjoni ta’ xhur. Jien ma nħobbx ngħid ġranet għax kultant tgħid ġranet imbagħad teħel fuq l-inqas ħaġa u tispiċċa ddum ġimgħat. Però nista’ ngħidilkom li jien ukoll għandi d-deadlines tiegħi, u jekk ma nlaħħaqx magħhom jikkollassali kollox. 

ONOR. KAROL AQUILINA:  Nirringrazzjak.
  
IĊ-CHAIRPERSON: Nistgħu issa ngħaddu għall-item li jmiss fuq l-aġenda.



TALBA TAL-ONOR. GODFREY FARRUGIA U L-ONOR. MARLENE FARRUGIA GĦAL DISKUSSJONI DWAR IL-FUEL STATIONS POLICY

IĊ-CHAIRPERSON:  Meta l-Onor. Farrugia kien talabna sabiex niddiskutu din il-materja, jien kont tajtu l-kelma tiegħi li ma konniex se ndumu biex niddiskutuha, u fil-fatt illum qegħdin hawnhekk sabiex nagħmlu din id-diskussjoni, minkejja li konna bdejna niddiskutu r-rapport dwar id-demanju pubbliku, li rrid ngħid li se nkompluh wara l-laqgħa tal-lum. 

Biex nirregolaw ftit ruħna dwar ħin qiegħed nissuġġerixxi li nagħmlu sas-6:30 p.m. u nagħlqu. Jidher li huwa tajjeb għal kulħadd għalhekk nistgħu nibdew bid-diskussjoni.

L-Onor. Farrugia. 

ONOR. GODFREY FARRUGIA: Sur President, jien kont fuq dan il-Kumitat fl-2015 meta ġiet diskussa din il-policy; dak iż-żmien kien responsabbli mill-Planning Authority (PA) l-Onor. Michael Falzon. L-oġġettivi kienu surgical ħafna, fis-sens li x-xewqa kienet li dawk il-pompi tal-fuel li qegħdin f’żona urbana joħorġu ‘l barra  minn hemmhekk minħabba raġunijiet ta’ konġestjoni tat-traffiku u saħħa tal-bniedem. Nafu li l-petrol, b’mod partikolari, huwa assoċjat ma’ ċertu mard goff. L-idea l-oħra kienet li fiż-żoni li huma barra minn dik urbana jkun hemm ċerta diskrezzjoni u min-naħa tal-PA ikun hemm promozzjoni biex kemm jista’ jkun is-siti jitqiegħdu f’żoni industrijali. Jien għamilt diversi mistoqsijiet parlamentari f’Novembru li għadda u minn hemmhekk sirna nafu li għandna 77 pompa tal-petrol f’Malta u tmienja f’Għawdex u, għaldaqstant, se nagħmel ftit proposti mill-bidu nett għalkemm nafu li l-fuel station policy se tiġi ppreżentata biex noħloq ix-xenarju għall-atmosfera għalfejn wasalt biex nagħmel din il-proposta lil dan il-Kumitat. 

Aħna nafu li qegħdin f’punt fejn il-kapital naturali tagħna jrid jiġi ssalvagwardjat għax qegħdin f’saturation point u nixtieq li jiġi ssettjat żmien li fih dawk il-pompi li huma fiż-żona urbana joħorġu minn hemmhekk. Nixtieq ukoll li qabel ma tiġi aċċettata applikazzjoni għall-pompa tal-fuel, il-PA jkollha pre-defined scientific thresholds tad-densità skont iż-żona ta’ fejn hemm il-fuel stations u dan fil-linga tad-direzzjoni li ta l-Gvern, u ċioè li sal-2040 Malta trid tmur għall-electric transport, u allura l-istandard density ratio jkun qed jgħin biex jara jekk pompa tal-fuel ġdida għandhiex tiġi aċċettata f’dik iż-żona partikolari jew le. 

L-esperjenza li kellna fl-2017, tal-500 metru, wasslet biex ikollna pompi tal-fuel li lanqas biss ħarsu dik id-distanza, u aħna ma rridux naslu fi stat fejn ikollna ribbon-like urban development f’żona li hija ‘l barra miż-żona urbana, jiġifieri fir-rural. Għalhekk jien qed nissuġġerixxi li d-distanza f’żona rurali għandha tkun ta’ 1.5 kilometri. 

Issemmew iż-żoni industrijali, is-small and medium sized enterprises (SMEs) u l-open storage areas. Jien naqbel li kemm jista’ jkun il-pompi għandhom ikunu hemmhekk, però għandi diffikultà dwar id-definizzjoni ta’ containment, u forsi jkun hawn xi ħadd min-naħa tal-PA jew tal-Environment and Resources Authority (ERA) li jiddefinixxihieli. Kif qal il-kollega tiegħi, containment tfisser li tista’ tkun opposite jew adjacent to an industrial zone, u tista’ tkun ukoll f’outside development zone (ODZ) u allura hemmhekk tiġi l-apparenza ta’ daħk fil-wiċċ. It-3,000 metru kwadru hija xi ħaġa li għandha tiġi aċċettata bħala d-daqs tal-plot u hija ereżija meta jkollok pompa tal-fuel tapplika għall-27,000 metru kwadru meta fil-preżent hija 3,000 metru kwadru. 

Huwa importanti wkoll li meta niġu għall-areas of agricultural value and landscapes and plateaus skont kif inhuma definiti fil-pjani lokali they will be strictly prohibited mingħajr eċċezzjonijiet.  Anke  l-iStrategic Plan for the Environment and Development (SPED)  innifsu, li huwa d-direzzjoni politika u l-viżjoni tal-Gvern, għalkemm ma jitkellimx fuq sostenibilità, jitkellem fuq feasibility. Fejn jidħlu l-pompi tal-fuel m’aħniex qegħdin nitkellmu dwar feasibility skont id-direzzjoni tal-Gvern li sal-2040 irridu naqilbu electric. 

Ħaġa oħra importanti hija li l-PA tibda minnufih, anke jekk qegħdin f’dan il-proċess, kampanja proattiva, anke b’inċentivi, fejn tħajjar lill-pompi li qegħdin f’żoni urbana joħorġu barra miż-żona, u anke jiġu applikati a standard maximum time limit kif semmejt. Min-naħa tiegħi, dak li ridt ngħid, imma naħseb li l-enfasi tal-policy għandha tkun biex l-urban fuel stations joħorġu ‘l barra. Dik hija l-ewwel qabża li rridu nagħmlu. 

IĊ-CHAIRPERSON:  L-Onor. Aquilina.

ONOR. KAROL AQUILINA: L-ewwel nett nirringrazzja lill-Onor. Farrugia li għoġbu jqajjem dan is-suġġett u anke lin-nies li hawn preżenti llum, li m’għandix dubju se jagħtu kontribut għad-diskussjoni. F’isem l-Oppożizzjoni xtaqt nagħmel ftit kummenti biex ikunu jistgħu jiġu ndirizzati waqt il-preżentazzjoni. 

L-ewwel nett, xtaqt nitlob lill-Ministru biex jikkjarifika f’liema kuntest qed jitlob ir-reviżjoni tal-policy, jekk hemmx xi termini ta’ riferenza li hu ta għar-reviżjoni tal-policy, u jekk hemmx xi xewqat li l-Gvern għandu b’mod partikolari ta’ affarijiet fil-policy li mhumiex jintgħoġbu mill-gvern. Issa ħalli nagħmel punt żgħir dwar ir-realtà li qed ngħixu, għax kwalunkwe policy trid tinbena fuq ir-realtà li għandna quddiemna. 

Ma naħsibx li fil-pajjiż hawn xi diffikultà kbira biex min għandu vettura jinqeda f’dak li huwa xiri ta’ fuel. Veru li hawn numru ta’ rħula bħall-Imqabba u l-Qrendi li m’għandhomx pompi tal-fuel, però dawn qegħdin imissu ma’ rħula oħra bħaż-Żurrieq li huma viċin ħafna, apparti li hemm is-servizzi li permezz tagħhom wieħed jista’ jinqeda matul il-ħinijiet ta’ bil-lejl. Jiġifieri fil-pajjiż m’hawnx id-demand li tidher min-numru ta’ applikazzjonijiet li qed isiru. Veru għandna dipendenza kbira fuq il-vetturi, però qatt ma kien hawn xi għagħa fuq li wieħed ma jistax jinqeda, anzi pjuttost wieħed jinqeda faċilment. 

Kif semma l-Onor. Farrugia, teżisti d-diffikultà ta’ pompi tal-fuel li huma fil-qalba tal-lokalità, però bħala soċjetà sirna sensittivi ħafna – u hekk għandu jkun – għall-fatt li dak li hu barra miż-żona tal-iżvilupp kemm jista’ jkun nipproteġuh. Id-diffikultà li jidher li nħolqot – u hija evidenti anke mill-applikazzjonijiet li hemm quddiem il-PA – hija li l-mod kif inhi miktuba din il-policy tagħti lok għal abbuż kbir, fis-sens li l-proposti li jsiru jmorru lil hinn minn dak li hu strettament meħtieġ biex wieħed jopera pompa tal-fuel f’termini ta’ faċilitajiet, jiġifieri li jkollok nozzles differenti u bini li jkun intiż biex jintuża għal servicing, għax qegħdin naraw li qed jibdew jestendu għal affarijiet oħra bħal cafeterias u faċilitajiet oħra li mhumiex strettament meħtieġa għall-pompi tal-fuel. Hemm l-argument li wieħed jgħid li bilfors trid tikkonċedi dawn l-affarijiet għax inkella ma tkunx ekonomikament sostenibbli u allura ma jiġix worth it li jinvesti, però r-realtà hi li għandna numru ta’ pompi tal-fuel li diġà huma ekonomikament vijabbli billi sempliċiment qegħdin fuq bankina. Jiġifieri jekk diġà pompa hija ekonomikament vijabbli u qed topera minn spazju ristrett ħafna, aħseb u ara kemm se tkun ekonomikament vijabbli jekk il-policy tippermetti lil dak li jkun li minn erba’ nozzles ittellagħhom 24! 

Għalija, 3,000 metru kwadru hija esaġerazzjoni kbira; qegħdin nitkellmu fuq kważi tliet tomniet raba’ meta nafu li r-realtà llum hija li għandna pompi tal-fuel li huma ta’ daqs ferm iżgħar.  Jekk għandna pompi tal-feul li huma tad-daqs ta’ 300 metru kwadru,  kif f’daqqa waħda għandna l-bżonn li din issir 3,000 metru kwadru? Din, sinċerament, ma nifhimhiex. Għalhekk naħseb li l-bażi ta’ kwalunkwe pass ‘il quddiem li jrid isir irid ikun studju li jidentifika x’inhi s-sitwazzjoni preżenti, x’għandna bżonn bħala pajjiż, u x’se nkunu qed nagħmlu, kif semma l-Onor. Farrugia, sal-2040, mhux sempliċement kemm għandna bżonn pompi tal-fuel.  Diġà hawn pajjżi bħall-Ingilterra u Franza li diġà qegħdin jiddikjaraw li sal-2040 daqshekk se jkun hemm vetturi li jużaw fuel, imma se jkun hemm vetturi tal-elettriku.  Jien naħseb li dik hija l-viżjoni fit-tul li pajjiżna jrid jadotta f’dan is-settur. 

Jien għamilt numru ta’ mistoqsijiet parlamentari dwar applikazzjonijiet li hemm pendenti. Huwa minnu li l-parti l-kbira tal-applikazzjonijiet huma għal refurbishment jew relocation ta’ pompi tal-fuel eżistenti li huma fil-qalba tal-lokalijiet, imma hemm numru ta’ applikazzjoni għal pompi tal-fuel ġodda.  Sinċerament ma nistax nifhem għalfejn din il-policy tippermetti li tintuża art verġni għall-bini ta’ pompi tal-fuel ġodda. L-unika raġuni li nista’ nifhem għalfejn wieħed għandu jmur għal art verġni hija għax il-valur tagħha biex takkwistaha huwa ħafna inqas. Naħseb li t-triq ‘il quddiem hija li fejn jidħol żvilupp ta’ pompi tal-fuel ġodda jew relocations wieħed juża art li diġà hija committed u mhux art li hija verġni. Kif inhi miktuba l-policy, anke kif spjegajt qabel ma bdejna l-laqgħa lill-Onor. Farrugia, tipprovdi li jekk saħansitra jkun hemm industrial estate u faċċata jkun ODZ, wieħed jista’ jibni f’dik l-ODZ. Din assolutament ma tagħmilx sens meta fil-pajjiż għandna biżżejjed artijiet li huma disturbati, anke jekk ikunu jinsabu fl-ODZ, li wieħed jista’ jagħmel redevelopment tagħhom u ma jħarbatx aktar art. Forsi l-Ministru jista’ jispjega ftit dwar dawn il-punti li m’iniex qiegħed ngħidhom bi kritika, imma biex inkun naf eżattament  x’inhu l-proċess. 

IĊ-CHAIRPERSON: Ministru, forsi qabel ma tagħmel l-intervent tiegħek, niftiehmu ftit kif se naħdmu bħala proċedura. Naf li l-Executive Chair tal-PA għandu preżentazzjoni li xtaq jagħmel dwar il-fuel stations policy kif inhi sal-lum.  

Ministru, se nħallik tagħti r-reazzjoni tiegħek għal dak li qal l-Onor. Aquilina, però wara naħseb li jkun tajjeb li nħallu lill-Executive Chair tal-PA jagħmel il-preżentazzjoni tiegħu.  Possibbilment ċerti mistoqsijiet li qed iqumu jkun jista’ jirrispondihom fil-preżentazzjoni tiegħu, imma jekk le, imbagħad ikollna ċ-ċans kollu biex nistaqsu wara. 

ONOR. JOSÈ HERRERA: L-ewwel nett, nibda billi ngħid li naqbel ma’ ħafna minn dak li ssottometta l-kollega tiegħi l-Onor. Aquilina. Ħafna mill-punti li qajjem kienu wħud mir-raġunijiet għalfejn jien tlabt lill-ERA biex fi żmien perentorju qasir tlesti r-rakkmandazzjonijiet sabiex nerġgħu nitrattaw il-policy mill-ġdid u nagħmlulha fine tuning. Il-policy oriġinarjament kienet tagħmel sens minħabba raġunijiet ta’ saħħa –  m’hemmx għalfejn nidħol fid-dettall – però naħseb li l-policy qed inġebduha żżejjed. Mhux tort tal-PA, għax il-PA timxi skont il-policy li hemm, però naħseb li l-policy qed inġebduha żżejjed. Li jbeżżagħni huwa l-cumulative effect tal-mushrooming ta’ ħafna pompi tal-fuel f’territorji li huma ODZ. Jien għedt u għadni ngħid, li ili s-snin ippreokkupat li t-territorju ODZ qiegħed dejjem jinxtorob u l-kampanja tagħna dejjem qiegħda tonqos u wasalna fi stajdu fejn naħseb li bħala Ministru għall-Ambjent irrid li kultant nagħmel statements politiċi u nafferma dak li nħoss. Għal dak li għandu x’jaqsam ma’ kampanja u assi kapitali naturali tagħna l-ERA għandha l-obbligu li tipprijoritizza u tagħfas ħafna fuqhom. 

Jippreokkupani wkoll il-mod kif tiġi mplimentata l-policy, fis-sens li hemm tliet tomniet ta’ art li wieħed jista’ japplika biex jagħmel pompa tal-fuel fuqha. Naqbel li jista’ jkun li dak it-territorju għandu jiġi rivedut, fis-sens li wieħed jagħmel studju biex jara jekk huwiex neċessarju li pompa tal-fuel tieħu daqshekk art. Fil-policy hemm inkluż il-landscaping, però mhux dejjem qed isir landscaping, safejn jien infurmat, u ġieli biex ikun hemm landscaping tiġi nkluża biċċa oħra mat-territorju, jiġifieri jkollok tliet tomniet u jekk ikollok territorju adjaċenti allura tuża t-territorju adjaċenti biex isir landscaping. Naħseb li l-landscaping għandu jsir f’dawk it-tliet tomniet, jew 3,000 metru kwadru, għax dak hu l-iskop li għalih qed tingħata dik l-area. Jekk qed tingħata dik l-area u ħdejha għandek territorju ieħor, ma jfissirx li tista’ tutilizza t-tliet tomniet kollha biex tagħmel il-pompa tal-fuel tiegħek. 

Naħseb li wieħed irid jirrevedi wkoll tenut kont id-daqs ta’ Malta, tenut kont li mhux kull pompa tal-fuel tista’ tiġi trasferita, u tenut kont ukoll il-policy ddikjarata mill-Gvern, li jien involut fiha, li sa ċerta data rridu nistabbilixxu meta mhux se jidħlu iżjed karozzi jaħdmu bil-fossil fuel.  Dawn kollha jridu jittieħdu inkonsiderazzjoni u naħseb li għandu jiġi rivedut ukoll id-distanza predeterminanti ta’ bejn kull pompa tal-fuel.  Wieħed irid dejjem iżomm f’moħħu li ma nistgħux inkunu laxki ż-żejjed u ma nistgħux inkunu kapriċċjużi ż-żejjed mat-territorju verġni li għandna. 

Bħala Gvern aħna naħdmu bil-prinċipju li l-ewwel nużaw territorju degredat qabel ma nużaw territorju verġni u li għadu mhux degredat.  Qegħdin nagħmlu sforz – u hawnhekk nirringrazzja lis-Sur Johann Buttigieg – bil-policy l-ġdida li għandna biex nippruvaw nirriabilitaw dak it-territorju li huwa degredat minħabba l-industrija tal-bini; nidejna whitepaper u qegħdin nistennew il-feedback.  Jien m’iniex qed ngħid li m’għandux ikun hemm relocation, imma naseb li minħabba ċ-ċirkostanzi li semmejt ikun vale la pena li wieħed jerġa’ jindirizza din l-issue. 

IĊ-CHAIRPERSON: Grazzi. Issa nħallu f’idejn is-Sur Johann Buttigieg sabiex jagħmel il-preżentazzjoni tiegħu. 

[bookmark: _GoBack]IS-SUR JOHANN BUTTIGIEG (Chairman Eżekuttiv, Awtorità tal-Ippjanar):  Fl-2013, il-PA, dak iż-żmien il-Malta Environment and Planning Authority (MEPA), kienet intalbet mill-Gvern sabiex tipprepara policy rigward fuel stations. Ta’ min ifakkar li qabel l-2013 ma kienx hawn policy li tirregola l-fuel stations u allura l-fuel stations kienu jiġu kkunsidrati ad hoc on their own merits mingħajr ebda kriterju ta’ xejn. 

Il-policy saret billi ġie mwaqqaf working group b’rappreżentanti min-naħa tal-MEPA, min-naħa ta’ Transport Malta (TM), min-naħa tal-Ministeru għall-Enerġija u l-Konservazzjoni tal-Ilma, u min-naħa tas-Civil Protection. Kienu ġew ippubblikati l-oġġettivi tal-policy li talabna l-Gvern, imbagħad kienet ġiet drafted il-policy u ġiet ippubblikata għall-sitt ġimgħat. Wara li ġiet diskussa f’dan il-Kumitat, sar strategic environmental assessment (SEA) fuqha u l-policy ġiet approvata fil-23 ta’ April 2015. 

Tajjeb ngħid li għalkemm qed nagħtu l-impressjoni li hawn ħafna fuel stations li ġew approvati wara din id-data, s’issa ġew ippubblikati ħames applikazzjonijiet għal fuel stations ġodda li minnhom waħda biss ġiet approvata, waħda ġiet rifjutata u tlieta għadhom pendenti.  Hemm imbagħad tliet talbiet għal relocations ta’ pompi tal-fuel li tnejn ġew approvati u waħda għadha pendenti. Nerġa’ ngħid li dan huwa l-ammont ta’ applikazzjonijiet li daħlu wara li ġiet in vigore l-policy li qed nitkellmu fuqha; iċ-ċifra ta’ 67 li qiegħda tissemma mhumiex għal fuel stations fl-ODZ imma biex jiġu rranġati fuel stations li huma diġà eżistenti. Il-Fuel Stations Policy tat numru ta’ definizzjonijiet, fosthom x’inhi new fuel station u x’inhi relocated fuel station. Ħalli issa ngħid x’ġiegħel li jkun hemm il-ħtieġa għal fuel station policy.

Ir-raġuni prinċipali kienet dik li semma l-Onor. Godfrey Farrugia, ċioè l-inkompatibilità mas-surrounding urban context speċjalment dawk li huma f’urban conservation area (UCA), l-aċċess u l-problema ta’ parking u restrizzjonijiet, u safety u limitazzjonijiet li kien hemm skont il-Malta Resources Authority (MRA) standards. Il-Fuel Stations Policy identifikat liema huma s-siti proprji li wieħed jista’ jagħmel fuel station ġdida fihom. Fil-fatt dawn ġew identifikati bħala designated industrial areas including SMEs, areas of containment, open storage areas, areas allocated for non-residential development and not for social and community facilities, sites already committed by fuel stations and sites opposite or adjacent to industrial areas or areas of containment fejn il-footprint ma teċċedix it-3,000 metru kwadru. U hawnhekk se nasal għall-punt ta’ kif wasalna għal dawn it-3,000 metru kwadru. 

It-3,000 metru kwadru kien ġew stabbiliti wara li kien sar eżerċizzju mill-working committee u raw x’kien jirrikjedi biex wieħed ikollu fuel station b’numru ta’ nozzles, bil-faċilitajiet li llum wieħed jippretendi li jsib ġo fuel station, li jinkludi car wash u affarijiet li għandhom x’jaqsmu ma’ vulcanising eċċ., li ma jinkludux kafeteriji jew commercial retail outlets. Rajna wkoll il-permessi kollha li ħarġu bejn l-2006 u l-2013 u għedna li l-massimu għandu jkun 3,000 metru kwadru għax oħrajn kienu, jew aktar minn 3,000 metru kwadru, jew fil-viċinanzi ta’ 3,000 metru kwadru. Għalhekk il-working group ra li l-massimu ta’ 3,000 metru kwadru kien korrett. 

Il-Fuel Stations Policy identifikat ukoll siti għal dawk li huma relocated fuel stations – il-policy tagħmel distinzjoni bejn fuel station ġdida u relocated fuel station – u tgħid li dawn huma l-istess bħall-ġodda, bid-differenza li jinkludu wkoll siti ODZ imma li mhumiex aktar ‘il bogħod minn 500 metru minn żona residenzjali jew scheme. 

Rigward l-assessment criteria l-policy tgħid li l-faċilitajiet iridu jkunu subject to the economic sustainability, relative planning, environmental, and transportation or resource protection constraints. Ta’ min jgħid li l-PA, flimkien mal-ERA, naraw il-constraints kollha li jkun hemm fuq is-sit – ovvjament meta wieħed japplika għall-permess ma jfissirx li se jieħdu – u dawn huma kollha pubbliċi u uploaded fis-sistema ta’ dak li ngħidulu l-geo server biex b’hekk wieħed faċilment ikun jista’ jara jekk għandux dawn it-tip ta’ constriants fuq il-post. Il-building height kien ġie determinat li m’għandux jaqbeż is-seba’ metri u anke l-istrutturi għandhom ikunu suġġetti għal affarijiet li huma relatati ma’ użu ta’ karozza.  Jiġifieri jekk applikant jgħid li se jagħmel dispensing machine li tkun tbigħ is-sapun tal-karozzi u affarijiet li għandhom x’jaqsmu ma’ tyres, jew affarijiet li għandhom x’jaqsmu mal-karozzi, allura jkun aċċettabbli, imma għal dak li għandu x’jaqsam ma’ kafeteriji, dawn mhumiex aċċettabbli fl-ODZ. Jista’ jkun hemm każijiet fejn għandek fuel station li għandha ħanut li jbigħ il-burgers, allura dak jiġi approvat, però mhux bis-saħħa tal-Fuel Stations Policy imma għax ikun jippermetti li f’dik l-area jkun hemm ħanut tal-burgers. 

Hemm ukoll l-issue ta’ aċċess, fis-sens li jrid ikun aċċess tajjeb għal fuq id-distributor u l-arterial road networks u li ma jistax ikun hemm fuel station eqreb minn 500 metru ta’ fuel station oħra fl-istess direzzjoni tat-traffiku. Il-policy titlob għall-planning obligations, li biex topera l-fuel station ġdida li tkun ġiet relocated, trid l-ewwel tagħmel decommission tal-fuel station l-antika qabel ma tibda topera.  Wieħed jistenna li ladarba jkun ħareġ il-permess, isir contractual agreement biex inkunu ċerti li qed ninfurzaw dak ir-requirement. 

Il-policy imbagħad titkellem dwar general external arrangements, internal arrangements, design considerations and safety use, u għall-ewwel darba kien hemm ukoll l-issue ta’ charging point vehicles u fuels oħra li konna mitlubin li ninkludu minn kumpanija privata għar-rigward ta’ gass. Il-policy tgħid ukoll fejn ma jistgħux isiru fuel stations, u dawn jinkludu good quality agricultural land li hija ċċertifikata mid-Dipartiment tal-Agrikoltura, areas of high landscape sensitivity, special areas of conservation u Natura 2000, siti li huma eqreb minn 50 metru ta’ scheduled site jew binja, fuq garigue jew maquis, ħdejn designated water course or valley system, fejn hemm żoni li huma prone għall-għargħar, f’siti li huma safety distance minn fireworks factories or storage, escarpment ridges and steep slopes, u jekk ikun eqreb minn 15-il metru mid-development zone boundary jew aktar ‘il bogħod mill-500 metru.  Jiġifieri fuel station fl-ODZ tista’ tkun bejn dawn iż-żewġ parametri; ma tistax tkun in the middle of nowhere. 

IĊ-CHAIRPERSON: Nirringrazzjak.  Mela l-PA kienet intalbet fl-2013 biex tagħmel din il-policy li kienet ġiet approvata f’April 2015. Mill-2015 sal-lum, kemm-il permess għall-pompi ġodda ħareġ? 

IS-SUR JOHANN BUTTIGIEG:  Permessi għal pompi ġodda fl-ODZ jew relocation ħarġu tlieta. 

IĊ-CHAIRPERSON: Jiġifieri f’dawn it-tliet snin li din il-policy ilha taħdem ħriġtu tliet permessi. 

IS-SUR JOHANN BUTTIGIEG: Iva, waħda għal fuel station ġdida u tnejn għal relocations. 

IĊ-CHAIRPERSON: Meta tgħid relocations, ifisser pompi eżistenti fl-abitat li ċċaqilqu biex imorru fl-ODZ?

IS-SUR JOHANN BUTTIGIEG:  Iva. 

ONOR. CLINT CAMILLERI (Segretarju Parlamentari għall-Biedja, Sajd u Drittijiet tal-Annimali):  Jiġifieri nħareġ biss permess wieħed għal pompa ġdida? 

IS-SUR JOHANN BUTTIGIEG: Iva. 

IĊ-CHAIRPERSON:  U x’kien jiġri qabel l-2015, jiġifieri qabel ma’ kien hemm din il-policy? Jekk m’iniex sejjer żball, kienu nbnew pompi tal-fuel barra miż-żona tal-iżvilupp. Taħt liema policy kienu jiġu kkunsidrati? 

IS-SUR JOHANN BUTTIGIEG: Ma kienx hemm policy. 

IĊ-CHAIRPERSON: X’kien il-kriterju li wżat il-PA dak iż-żmien? 

IS-SUR JOHANN BUTTIGIEG: Il-kriterju kien li jsir l-environmental impact assessment (EIA) imbagħad naraw kif nistgħu niġġustifikaw jew ma niġġustifikawx il-pompa tal-fuel. 

IĊ-CHAIRPERSON: Jekk fhimt sew, illum intom qed tintrabtu li ma taqbiżx it-3,000 metru kwadru. 

IS-SUR JOHANN BUTTIGIEG: Iva. 

IĊ-CHAIRPERSON: Jiġifieri hemm pompi li ġew approvati fil-passat li huma barra mill-konfini tal-iżvilupp li huma ikbar minn hekk? 

IS-SUR JOHANN BUTTIGIEG: Iva. 

IĊ-CHAIRPERSON: U qed ngħidu li huma ħafna ikbar minn hekk? 

IS-SUR JOHANN BUTTIGIEG: M’għandix id-dettalji hawnhekk. 

IĊ-CHAIRPERSON: Xi ħaġa li ssemmiet mill-kollegi tiegħi, inkluż mill-Onor. Farrugia, hija l-commercialisation tas-sit. Bniedem li jkun irid jiftaħ stationery f’pompa, jista’ jagħmel dan jew le? 

IS-SUR JOHANN BUTTIGIEG: Jekk qed juża l-Fuel Stations Policy, jiġifieri ż-zoning ta’ fejn qiegħed ma jippermettilux, allura le, ma jistax. Jekk iż-zoning jippermettilu, jiġifeiri qiegħed f’area of containment jew qiegħed f’industrial area… 

IĊ-CHAIRPERSON: U areas of containment x’inhuma? 

IS-SUR JOHANN BUTTIGIEG: Fil-pjan lokali tal-2006 ġew definiti liema huma l-areas of containment. 

ONOR. KAROL AQUILINA:  Sur Buttigieg, ippermettili nirriferik għall-ewwel paragrafu sħiħ li hemm f’paġna 5 tal-policy.  Tista, jekk jogħġbok taqrah u tispjegahulna? 

IS-SUR JOHANN BUTTIGIEG: Mela le. 

“On such sites, facilities which complement fuel stations in terms of economic sustainability of the fuel stations would be encouraged subject to other relevant planning, environmental, transportation, civil protection, amenity or resource protection constraints.”. 

ONOR. KAROL AQUILINA: Jiġifieri inti qed tinterpreta dik bħala li tfisser li dak li jiġi propost li jsir fis-sit ta’ 3,000 metru kwadru irid ikun direttament marbut mal-fuel station u ma jistax ikun xi ħaġa oħra li tkun ekonomikament sostenibbli? 

IS-SUR JOHANN BUTTIGIEG: Il-policy hija ċara dwar x’jista’ jsir u x’ma jistax isir fil-pompa tal-fuel. Nerġa’ ngħid, jekk il-pompa tal-fuel qiegħda f’area of containment, allura jistgħu jiġu aċċettati iżjed faċilitajiet minn dak li taċċetta l-Fuel Stations Policy. Pereżempju, f’industrial area jiġu aċċettati ħwienet. 

IĊ-CHAIRPERSON: Dawn joħorġu mill-pjan lokali? 

IS-SUR JOHANN BUTTIGIEG:  Iva.

ONOR. KAROL AQUILINA: Ejjew nieħdu l-eżempju l-aktar ovvju, dak ta’ industrial area, fejn il-policy tgħid li faċċata ta’ industrial area tista’ tibni fuel station. 

IS-SUR JOHANN BUTTIGIEG: Il-policy tgħidlek li tista’ tagħmel fuel station. 

ONOR. KAROL AQUILINA: Li tiġi kompletament ODZ. 

IS-SUR JOHANN BUTTIGIEG: Iva, imma dik ma tagħtikx il-fakultà li tagħmel affarijiet li mhumiex relatati ma’ fuel station. 

ONOR. KAROL AQUILINA:  Dan il-paragrafu jista’ jiġi interpretat li meta tapplika biex tibni fuel station f’dik l-area li hija ODZ faċċata tal-industrial area tista’ targumenta li flimkien mal-fuel station trid xi ħaġa oħra biex tagħmilha ekonomikament sostenibbli? 

IS-SUR JOHANN BUTTIGIEG: Le, ma tistax. 

ONOR. KAROL AQUILINA: Jiġifieri inti tinterpretaha bħala li le. 

IS-SUR JOHANN BUTTIGIEG: Iva. 

IĊ-CHAIRPERSON: Jiġifieri element kummerċjali li strettament m’għandux x’jaqsam ma’ fuel station, jekk ma jippermettihx… 

IS-SUR JOHANN BUTTIGIEG: Mhux ma’ fuel station, imma ma’ dak li għandu x’jaqsam mal-użu tal-karozzi.  Pereżempju, vulcaniser għalina huwa part and parcel minn fuel station. 

IĊ-CHAIRPERSON: Jista’ jkun hemm, pereżempju, fuel station ġdida li tippermetti li jkun hemm xi ħadd li jonfoħ it-tyres, imma jekk din hija barra miż-żona tal-iżivlupp u fuq dak is-sit ma kienx permess użu ieħor, ma tippermettux supermarkets jew mini market jew grocer jew showroom. 

IS-SUR JOHANN BUTTIGIEG:  Hekk hu.

ONOR. GODFREY FARRUGIA: Sur President, jien nifhem li l-policy kienet intiża biex f’dak il-vacuum li kellna qabel l-2015 noħolqu linja gwida, u dik il-linja gwida hija l-policy li għandna quddiemna llum. Jien tlabt biex issir din il-laqgħa u biex nerġgħu nagħmlu rethinking ta’ dik il-policy għax mill-ftit applikazzjonijiet li s’issa ntefgħu mill-2015 biex ikollna fuel stations ġodda, deher biċ-ċar, fil-proċess ta’ kif kienu qegħdin jittieħdu d-deċiżjonijiet, li din il-policy għandha ħafna loopholes. We have to look on a forward approach u naraw, fil-parametri ta’ din il-policy, li kulħadd jaf fil-prattika kif qed titħaddem, kif se nissalvagwardjaw is-sostenibilità tal-ambjent, l-ODZ, il-beraħ, filwaqt li nqisu li ma jkollniex pompi tal-fuel aktar minn dak li jenħtieġ il-pajjiż. Allura l-għan ta’ din il-laqgħa, apparti l-ispjega, huwa biex naslu f’konklużjoni fejn naraw kemm għandna jkollna fuel stations, u mhux hekk biss, imma li jekk art tiġi disturbata biex tinbena fuel station u maż-żmien il-post ma jibqax fuel station għax il-pajjiż ma jkollux bżonn daqshekk fuel stations, x’se jiġri fil-futur minn dak l-iżvilupp. Li nixtieq huwa li jsir eżerċizzju – forsi m’għandniex ir-risposti kollha hawnhekk, u għalhekk jien għamilt dawk il-proposti u għalhekk anke l-kollega tiegħi għamel il-proposti tiegħu – fejn jerġa’ jsir rethinking ta’ fejn nistgħu nameljoraw il-policy biex b’hekk tkun tolqot il-ħteġijiet ekonomiċi u s-sostenibilità tal-ambjent. Naħseb li jekk inġibu ċ-checks and balances kif suppost, inkunu nistgħu, bħalma qal il-Ministru Herrera tant tajjeb, noħolqu policy li tkun idonea għall-mod kif għandna nħarsu lejn din il-kwestjoni. 

ONOR. KAROL AQUILINA: Ħalli nagħti eżempju għalfejn hu l-inkwiet tagħna dwar din il-policy kif inhi. Sur Buttigieg, se npoġġilek xenarju tipiku u forsi tindikalna jekk il-PA kieku tapprovax jew le. Jien bniedem li qatt ma kelli xi ħaġa mal-ebda fuel station… 

IS-SUR JOHANN BUTTIGIEG:  Jien ma nistax ngħidlek il-PA kif se tapprova, nista’ ngħidlek kif se tirrikkmanda. 

ONOR. KAROL AQUILINA: Jien qed nistaqsik jekk tinkwadrax fil-policy. 

IĊ-CHAIRPERSON: Ippermettili nagħmel mistoqsija qasira fuq il-premessa importanti li għamel l-Onor. Farrugia. Sur Buttigieg, intom ma toħorġux liċenzji tal-operat. 

IS-SUR JOHANN BUTTIGIEG: Le. 

IĊ-CHAIRPERSON: Allura l-awtorità kompetenti li tiddeċiedi jekk hemmx lok li toħroġ aktar permessi ta’ operat, jiġifieri liċenzji, hija l-MRA. Nifhem sew li l-MRA – jidhirli li kien hemm anke kawżi kostituzzjonali f’dan is-sens – ma tistax tkun limitata milli toħroġ liċenzji?  

IS-SUR JOHANN BUTTIGIEG: Safejn naf jien iva, imma l-aħjar tagħmlu l-mistoqsija lilhom. 

ONOR. GODFREY FARRUGIA: Mela nistgħu nagħmlu din il-mistoqisja lill-MRA? 

IĊ-CHAIRPERSON: Bla dubju. 

ONOR. KAROL AQUILINA: Imma hawnhekk qegħdin nitkellmu dwar planning policy mhux liċenzji. 

IĊ-CHAIRPERSON: Imma mingħajr il-liċenzja tal-MRA, il-PA… 

IS-SUR JOHANN BUTTIGIEG: Il-PA tista’ tagħmel ir-regolamentazzjoni biex kemm jista’ jkun l-art tintuża bl-aktar mod effiċjenti, imma ma tistax tiġi f’tali punt li tispiċċa kważi kważi ġġib id-drittijiet ta’ persuna li trid tagħmel negozju fix-xejn. Ma naħsibx li l-policy għandha tintuża biex tipproteġi xi forma ta’ settur, u għalhekk saret kif saret. 

ONOR. KAROL AQUILINA: Il-politika tal-Gvern hija li s-settur huwa liberalizzat; dwar  dak m’hemmx dubju u ma naħsibx li l-kwestjoni hija dik. Hawnhekk kull m’għandna hija kwestjoni… 

IS-SUR JOHANN BUTTIGIEG: Jekk se mmorru li bilfors irid ikollok relocation, allura dak li qed tagħmel. 

ONOR. KAROL AQUILINA: Le, ħadd mhu qed jgħid hekk.  Ħalli nagħti eżempju biex ninfthiem aħjar. Persuna ma kellha x’taqsam qatt mas-settur tal-fuels però inzertat tinnegozja fl-artijiet u nzertat biċċa art li hija faċċata ta’ industrial zone. Il-persuna taf li l-art hija ODZ, taf li hemm limitazzjonijiet kbar x’tista’ tagħmel b’dik l-art, ma tistax tużaha biex tmur toqgħod fiha, l-art mhijiex maħduma, mhijiex agrikola, hija art imħarbta eċċ., però hija parti mill-pajsaġġ li hemm f’dan il-lokal. Bil-policy kif inhi, tista’ din il-persuna biex tkun tista’ tiżviluppa l-art, tiddeċiedi li tapplika għal fuel station u tuża 3,000 metru kwadru biex tibni fuel station bil-faċilitajiet kollha? 

IS-SUR JOHANN BUTTIGIEG: Off hand ngħidlek li jekk m’hemmx constraints addizzjonali, jiġifieri mhijiex qiegħda ma’ wied, mhijiex qiegħda ma’ ridge edge, m’hemmx constraints ta’ skedar eċċ., 99% li tkun irrikkmandata min-naħa tagħna, dejjem kif spjegajtli inti għax imbagħad jista’ jkun hemm xenarji li… 

ONOR. KAROL AQUILINA: Qed nitkellem fuq dak ix-xenarju. 

ONOR. CLINT CAMILLERI: Sur President, milli qed nifhem, naħseb li konna taħt l-impressjoni, anke minħabba l-media, li 67 applikazzjoni ġew approvati u forsi setgħet tinftiehem li għandna 67 fuel station ġdida. Hawnhekk qed nifhem li f’dawn l-aħħar snin ġie approvat permess wieħed biss għal fuel station ġdida u żewġ permessi għal relocation, jiġifieri jekk tnaqqas dawn it-tlieta mis-67 nimmaġina l-bqija kienu numru ta’ fuel stations li jew riedu jemendaw xi partijiet mill-fuel station tagħhom, jew riedu jirregolaw ruħhom ma’ ċerti regolamenti fejn tidħol l-Unjoni Ewropea li jkunu ġew in vigore. 

IĊ-CHAIRPERSON:  L-Onor. Abela, bil-permess tal-Kumitat.

ONOR. ROBERT ABELA: Ħa ngħaqqad il-mistoqsija tiegħi mal-mistoqsija tal-Onor. Camilleri. Sur Buttigieg, inti konxju li hemm regolamenti tal-Unjoni Ewropea li jgħidu li sal-2020 irid isir refurbishment tal-fuel stations biex jiġu up to certain standards? 

IS-SUR JOHANN BUTTIGIEG: Iva, u naf ukoll li kien hemm ċerti fuel stations li kienu xettiċi li jagħmlu dawk l-improvements għax jiġu jiswew eluf ta’ ewro biex isiru.  Ħafna minn dawn l-improvements qegħdin isiru minħabba environmenal considerations, aktar minn kollox. 

ONOR. JOSÈ HERRERA: Ngħid sewwa li minħabba kif inhi l-policy jista’ jkollok territorju ta’ art li jkun forsi degredat imma jkun f’żona ODZ jew f’żona fil-kampanja fejn normalment ma tista’ ssir l-ebda tip ta’ applikazzjoni, allura japplika għall-pompa tal-fuel? Ma taħsibx li l-policy kif inhi tixpruna lil dak li jkun li la għandu art li ma jista’ jagħmel xejn biha jaqbad u japplika għall-pompa tal-fuel anke jekk m’hemmx neċessità li jkun hemm pompa tal-fuel hemmhekk? 

IS-SUR JOHANN BUTTIGIEG: Il-policy tgħid li ma tistax tkun aktar ‘il bogħod minn 500 metru ta’ scheme, jiġifieri diġà m’intix qiegħed f’kampanja kompletament miftuħa. Il-policy tgħid ukoll li ma tridx tkun good quality agricultural land. Hemm ukoll il-fatt li ħafna minn dawn iż-żoni, li qabel ma kien hemm il-policy wieħed seta’ jikkonsidra, illum jiġu kkunsidrati biss jekk tkun se ssir relocation. 

ONOR. JOSÈ HERRERA: Il-mistoqsija tiegħi hija jekk kif inhi drafted il-liġi – u inti spjegajt sew u naqbel miegħek – min m’għandux pompa tal-fuel u jrid jagħmel rilokazzjoni… 

IS-SUR JOHANN BUTTIGIEG: Ma jistax imur fl-ODZ. 
ONOR. JOSÈ HERRERA: Ma jistax. 

IS-SUR JOHANN BUTTIGIEG: Le. 

ONOR. JOSÈ HERRERA: Jiġifieri qed teskludiha. 

IS-SUR JOHANN BUTTIGIEG: Iva. 
ONOR. JOSÈ HERRERA: Jekk għandek persuna li għandha pompa tal-fuel u titrasferixxi l-liċenzja lil terza kumpanija ġdida... 

IS-SUR JOHANN BUTTIGIEG: Jien qed ngħidlek fl-ODZ, jiġifieri qed neskludi l-fatt tal-area of containment u l-opposite area of containment. (Interruzzjonijiet)  Imma l-Ministru qal f’nofs il-kampanja. 

ONOR. JOSÈ HERRERA: Għedtlek areas li huma ODZ.  

ONOR. KAROL AQUILINA:  Logħob bil-kliem!

IS-SUR JOHANN BUTTIGIEG: Le, bir-rispett kollu, ma naċċettax li tgħidli logħob bil-kliem, Onorevoli. 

ONOR. KAROL AQUILINA: Għax jew ODZ jew mhux ODZ! 

ONOR. JOSÈ HERRERA: Ħa nerġa’ nagħmel il-mistoqsija tiegħi. 

ONOR. ROBERT ABELA: Ċerti kummenti ma jagħmlux ġieħ lil dan il-Kumitat. 

ONOR. JOSÈ HERRERA:  Forsi tort tiegħi għax ma kontx ċar.  Ħalli nerġa’ nagħmel il-mistoqsija. Areas li huma ODZ li huma degradati u li normalment allura ma tista’ tapplika għal xejn fuqhom, f’dan il-każ tista’ tapplika biex ikollok pompa tal-fuel. Il-mistoqsija tiegħi hija:  F’dawn is-siti partikolari l-policy mhijiex qiegħda tixpruna aktar nies u spekulaturi li jakkwistaw dan it-tip ta’ territorju, la ma jistgħux jiżviluppawha f’xejn, u jitolbu li jiżviluppawha f’pompi tal-fuel? 

IS-SUR JOHANN BUTTIGIEG: Il-policy  tippermetti li jekk inti għandek art ODZ u hija opposite an area of containment jew industrial area, tista’ tapplika. 
ONOR. JOSÈ HERRERA: Din hija waħda mill-affarijiet li naħseb li rridu nirrevedu. 

IS-SUR JOHANN BUTTIGIEG: Jekk il-Gvern iħoss li għandu jirrevediha, jgħaddilna l-oġġettivi u aħna nimxu fuq l-oġġettivi li jagħtina. Din hija l-policy kif ġiet approvata u kif ġiet irrikkmandata minn dan il-Kumtiat diversament kompost. 

IĊ-CHAIRPERSON: Biex nifhem sew għax forsi kien hemm nuqqas ta’ kjarezza, meta qegħdin ngħidu area of containment jiġifieri area li hija fiż-żona tal-iżvilupp? 

IS-SUR JOHANN BUTTIGIEG: Le.  Il-pjan lokali jidentifika numru ta’ siti bil-boundary magħhom fejn għandek attività kummerċjali, jew industrijali, jew ta’ ċerta intensità fejn il-Parlament fl-2006 identifikahom bħala areas of containment, u għamilha biex jikkontjeni dak l-iżvilupp ġo fihom. Ovvjament għamilha f’dak is-sens biex ma jkunx hemm urban sprawl, però ħafna minn dawn illum huma kollha kważi toroq arterjali jew distributorji. 

IĊ-CHAIRPERSON:  A case in point niftakar li fl-ewwel laqgħa li kellna ta’ dan il-Kumitat f’din il-Leġiżlatura ddiskutejna u approvajna pjan biex area of containment partikolari f’Tal-Ħandaq tkun tista’ tinbena b’mod industrijali. Jekk qed nifhem sew, il-ġist ta’ meta daħlu l-areas of containment fl-iskema 12-il sena ilu, kien li jista’ isir żvilupp ta’ dik in-natura fuq dak is-sit.

IS-SUR JOHANN BUTTIGIEG: Iva.

ONOR. KAROL AQUILINA: Sur President, naħseb li qegħdin tħawdu żewġ affarijiet. Il-policy titkellem ċar mhux fuq l-area of containment per se, imma fuq opposite or adjacent land.

IĊ-CHAIRPERSON: Imma fuq l-area of containment jista’ isir żvilupp?

ONOR. KAROL AQUILINA: Ukoll. Is-Sur Buttigieg qed jgħid li l-area of containment saret biex tillimita fejn jista’ isir żvilupp, però permezz ta’ din il-policy saret eċċezzjoni kbira li tmur lil hinn minn dik il-biċċa permissibbli li kien hemm biex tipprova ssolvi l-problema li kien hemm għax kien qed jifrex il-bini, u tagħmel eċċezzjoni li faċċata, jew fil-ġenb tista’ tibni fuel station. Dik hija l-eċċezzjoni li teżisti, u qed nifhem li tista’ issir bil-mod kif qiegħda miktuba l-policy. Qed nirriferi għal paragrafu 3.2 (g).

ONOR. JOSÈ HERRERA: L-argument tiegħi hu li l-planning qed tadopera l-policy tajjeb, però l-argument tiegħi hu li din qed tixpruna lil dak li jkun li ma jkun jista’ jagħmel ebda żviluppi oħrajn, sabiex jitlob li jagħmel żvilupp ta’ din ix-xorta faċċata ta’ area of containment, għax normalment ma kien se jingħatalu ebda tip ta’ permess ieħor.

ONOR. KAROL AQUILINA: Huwa eżatt l-eżempju li ġibt jien għax jien qed ngħid li min ikollu biċċa art li ma jista’ jagħmel xejn biha, iġib l-iskuża li jagħmel fuel station f’dik l-area għax jaf li hemm il-policy li tgħid li anke jekk m’għandux fuel station  x’imkien ieħor biex jirriloka, jista’ jagħmel fuel station hemmhekk. 

IĊ-CHAIRPERSON: L-Onor. Godfrey Farrugia.

ONOR. GODFREY FARRUGIA: Filwaqt li nerġa’ nafferma li ma naqbilx dwar l-area of containment meta niġu għall-faċċata tagħha u għall-viċinanza tagħha, nixtieq nagħmel punt ieħor biex niċċara diffikultà li għandi u li wkoll semmejtha fil-bidu. Jien nifhem id-distinzjoni li teżisti min-naħa tal-PA biex tinbena struttura, u n-naħa tal-MRA biex tagħti l-liċenzja tal-fuel station. Inti, Sur President, semmejt ukoll li min-naħa tal-MRA ma tistax tirrifjuta.

IĊ-CHAIRPERSON: Staqsejt, ma nafux b’ċertezza.

ONOR. GODFREY FARRUGIA: Jiena nista’ ngħid li meta xi ħadd jiġi biex jiftaħ spiżerija jeżistu kwoti skont id-distanza bil-mixi li hemm bejn spiżerija u oħra, bħalma hawn hawnhekk, u anke skont il-popolazzjoni. Mela jekk irridu nagħmlu pass ‘il quddiem f’dan il-pajjiż u nimxu b’mod xjentifiku – u din id-domanda nagħmilha kemm lis-CEO tal-ERA kif ukoll lis-CEO tal-PA li qegħdin preżenti – x’hemm ħażin billi noħolqu standards li huma skont id-densità tal-pompi tal-fuel li jeżistu ġeografikament skont iż-żoni? Jekk wieħed iħares sew lejn fejn qegħdin is-77 pompa tal-fuel li hemm, jara li hemm ċerti żoni fejn hemm konċentrazzjoni ta’ pompi u ċerti żoni oħrajn fejn m’hemmx pompi. Allura x’hemm ħażin billi f’żona fejn hemm konċentrazzjoni ngħidu li ma jistgħux isir iktar, u f’żoni oħrajn fejn m’hemmx inħallu li jsiru? U x’hemm ħażin billi ngħidu li skont il-vetturi li għandna u skont il-policy li għandna sas-sena 2040 Malta m’għandhiex ikollha iktar minn ċertu numru ta’ pompi tal-fuel? Għax inkella se jkun hemm wastage ta’ art, meta pajjiżna diġà għandu sfida fuq art. Dan huwa dak li nixtieq li dan il-Kumitat jidħol fih.  Naf li bil-policy sar pass ‘il quddiem u huwa tajjeb, imma meta bdiet titħaddem il-policy, tgħallimna – għax kienet xi ħaġa ġdida għalina lkoll – li hemm ċerti oġġettivi li kienu anke indirizzati fl-2015, li mhumiex se jintlaħqu biha. Allura ejjew nissalvagwardaw dak li hemm u nħarsu ‘l quddiem.

ONOR. ROBERT ABELA:  Sur President, ippermettili nagħmel punt fuq dan li għadu kemm semma l-Onor. Farrugia.  Jien nibża’ ħafna minn analoġija mas-sitwazzjoni tal-ispiżeriji. (Interruzzjonijiet) Imma saret analoġija magħhom. Jekk wieħed iħares lejn is-sentenzi tal-qrati li kien hemm fil-passat, isib li kkundannaw għal darba, darbtejn, tliet darbiet l-administrative reasons li kien hemm tul l-Amministrazzjoni preċedenti fil-ħruġ tal-liċenzji, u jekk inħarsu lejn l-oġġettivi għal xiex saru dawk l-administrative reasons fil-ħruġ tal-liċenzji, insibu li hija analoġija li m’għandniex inħabbtu magħha, bir-rispett kollu.  Hemm diversi sentenzi tal-Prim’Awla u hemm sentenzi fejn il-qorti qalet li s-sitwazzjoni kienet waħda abbużiva u ċċensurat l-Amministrazzjoni preċedenti.

ONOR. GODFREY FARRUGIA: Imma min-naħa tal-Ministeru għas-Saħħa hekk hija l-policy u hekk baqgħet, minkejja s-sentenzi.  Però ma rridx nidħol f’tal-ispiżeriji. 

ONOR. ROBERT ABELA: Aħjar ma nagħmlux paragun. Aħjar naqbdu l-idea b’mod ġenerali. 

ONOR. GODFREY FARRUGIA: Sur President, xtaqt risposta għall-mistoqsijiet li għamilt dwar li għandhom jidħlu standards fejn ikun hemm density ratio. 

ONOR. KAROL AQUILINA: Jien fhimt li l-kwestjoni tal-ispiżeriji ma tistax tiġi ndirizzata b’kawża għax il-kawża torbot  lill-persuni li jkunu għamluha, u anke hemm restraints oħra, però li qed jgħid l-Onor. Farrugia mhuwiex dak. Hu qed jgħid li hawnhekk qegħdin nitkellmu dwar policy li torbot it-territorju mhux dwar il-liċenzja, jiġifieri jista’ ikollok liċenzja imma m’għandekx fejn toperaha.

ONOR. ROBERT ABELA: Imma x’qegħdin ngħidu allura? Li l-MRA toħroġ liċenzja, imbagħad... 

ONOR. GODFREY FARRUGIA: Le, jien qed ngħid li l-PA u l-ERA għandhom jagħmlu studju xjentifiku dwar kif inhuma l-affarijiet attwalment, jaraw ir-realtajiet, jaraw fejn irridu mmorru sal-2040, jafu kemm għandna bżonn, iħarsu anke ġeografikament lejn id-densità ta’ diversi pompi tal-fuel skont iż-żoni, u jħarsu wkoll lejn l-ammont li pajjiżna jiflaħ, għax pajjiżna għandu saturation point minħabba l-limiti tiegħu. 

IĊ-CHAIRPERSON:  L-Onor. Callus, bil-permess  tal-Kumitat.

ONOR. RYAN CALLUS: Sur President, donnu hawn ċertu qbil dwar li hemm possibilità kbira ta’ spekulazzjoni ta’ art quddiem areas of containment. Dan il-punt kont għamiltu – u naħseb li s-Sur Buttigieg jiftakar – qabel ma saret id-demerger tal-MEPA, meta l-Bord tal-MEPA kien għad għandu r-responsabilità li jiddibatti l-policies.  Dakinhar jien kont qajjimt il-punt li din l-għażla li tippermetti fuel station ġdida quddiem area of containment, li mingħajr ma noqogħdu nduru mal-lewża hija ODZ area, hija mod kif tagħmilha faċli li tuża art agrikola, min jixtriha jixtriha bis-soldi u fil-verità tkun tiswa mitqlu deheb. U l-argument hawnhekk mhuwiex dwar li xi ħadd jagħmel lira. U naħseb hawnhekk fejn id-diskussjoni s’issa għadha ma marritx u nixtieq li taqbad dik ir-rotta, ċioé li rridu naħsbu b’mod strateġiku. 

Qabel ġejt hawnhekk jien qrajt ftit dwar fejn sejra d-dinja llum mill-aspett ta’ karozzi u sibt li hemm previżjonijiet li sal-2035, il-maġġoranza tal-Ewropa tkun qed topera biss electric cars. Id-domanda li rridu nagħmlu aħna llum, bħala politiċi li rridu nkunu viżjonarji u mhux politiċi li nħarsu sa mneħirna, hija din:  Jekk sal-2035 se jkollna rivoluzzjoni fil-mod ta’ kif topera karozza, u meta jasal dak iż-żmien inħarsu lura u naraw li tajna dawn il-permessi kollha, kull waħda ta’ 3,000 metru kwadru, a skapitu li nkunu tlifna ħafna spazju miftuħ għal dan l-iskop... Jien naħseb li d-diskussjoni llum trid tkun waħda strateġika, bil-għan li mhux taħseb mil-lum sal-elezzjoni ġenerali li ġejja jew ta’ wara. Dan huwa investiment li min se jagħmlu, se jagħmlu fit-tul, allura anke mill-aspett finanzjarju – però jien m’iniex se nidħol fiż-żarbun tal-iżviluppatur għax mhuwiex ir-remit tiegħi u hawn min jaf jitkellem ħafna iktar fuq hekk minni –...  Ir-responsabilità tiegħi bħala politiku hija li jekk niġu minn hawn u 15-il sena oħra, inħarsu lura u nirrealizzaw li nkunu tajna dawn il-permessi kollha kull wieħed bi tlett itmiem raba’, uħud minnhom, minkejja li l-policy tgħid li m’għandhiex tingħata art agrikola...  Nafu diġà li hemm applikazzjonijiet pendenti fuq art agrikola u veru li forsi s-Sur Buttigieg jgħidli li jista’ jkun li huma jirrikkmandaw rifjut, imma lkoll nafu x’jista’ jsir fil-Bord tal-MEPA, ejjew inkunu onesti magħna nfusna u nammettu li jkun hemm overturnings. Ir-responsabilità tagħna l-politiċi hawnhekk għandha tkun waħda strateġika, li naħsbu fit-tul, mhux inxommu sa mneħirna. Jien naħseb li din id-diskussjoni, fejn jidher hawn qbil li l-policy tiġi riveduta, trid taħseb mil-lat u tieħu in konsiderazzjoni jekk hijiex se tkun policy li se teħodna biss għal 15-il sena, imbagħad ikollna noqogħdu nsofru l-impatt fuq l-ODZ. Imma mbagħad ikun tard wisq!  

Intqal li l-permess jingħata bil-kundizzjoni li malli din il-pompa tal-fuel ma tibqax tintuża, terġa’ ssir ħamrija. Jien nistaqsi:  Kemm-il darba saret din il-ħaġa? Mhux għall-pompi tal-fuel biss qed ngħid, imma għal ħafna permessi oħrajn. Nafu li ġaladarba żona tkun committed, diffiċli mmens biex terġa’ ġġiegħel lil dak li jkun biex iħott il-binja u jerġa’ jagħmilha ħamrija. Jiġifieri ejjew minflok inserrħu rasna u ngħidu li jekk nagħtu permess, u l-użu jispiċċa, nistgħu nbiddluha lura...  Jista’ jsir hekk, imma jekk diġà għandna viżjoni li hija ovvja fid-dinja teknoloġika li sejrin għal karozzi li jaħdmu bl-elettriku, u allura nafu li din il-viżjoni li għandna mhijiex waħda fit-tul, imma hija waħda temporanja...  Għalhekk nappella lill-kollegi sħabi sabiex naħsbu f’dan is-sens. Dawn it-tibdiliet li qed nagħmlu għandhom ikunu proprju f’dan is-sens. Aħna naqblu mar-rilokazzjoni, jien stess niġi minn distrett fejn għandna pompi tal-fuel qalb in-nies għax fl-antik il-mentalità kienet li bilfors trid il-pompa tal-fuel eżatt fejn il-bieb tiegħek, imma llum nafu li dak huwa ħażin u t-tobba jgħidulna li dan għandu impatt fuq is-saħħa.  Imma allura hemm għalfejn bilfors ir-rilokazzjoni ssir fuq 3,000 metru kwadru, li jista’ jkun, minkejja li l-policy tgħid bil-kontra, fuq art agrikola?  U dan ngħidu b’responsabilità għax jien naf il-pressjoni kbira li hemm fuq l-art agrikola bħalissa.  Faċli naqgħu fin-nassa li ngħidu li l-importanti hu li ssir ir-rilokazzjoni u nneħħuhom minn qalb in-nies, imma hemm għalfejn neħduhom fl-għelieqi? Jien nixtieq li dan id-dibattitu jaqbad din il-linja, fis-sens li naħsbu aktar fit-tul u mhux meta jkun tard wisq u nkunu kkommettejna r-rilokazzjoni ta’ dawn il-pompi kollha. 

IĊ-CHAIRPERSON: Grazzi.  Jien xtaqt li kull min hawn preżenti u jixtieq nagħmel xi intervent, nagħtuh iċ-ċans jagħmel dan.

L-Onor. Farrugia.

ONOR. GODFREY FARRUGIA: L-ewwel għamilt mistoqsija lill-PA u lill-ERA dwar fejn jinsabu l-pompi kollha tal-fuel, però naħseb li r-risposta trid tiġi mingħand l-MRA. Għalhekk naħseb li d-darba li ġejja għandna nistiednu lill-MRA biex jgħidulna fejn jinsabu l-pompi tal-fuel fid-diversi lokalitajiet f’Malta għax b’hekk biss inkunu nistgħu napprezzaw id-densità.

IĊ-CHAIRPERSON: Iktar rimarki? Il-Prof. Victor Axiak.

IL-PROF. VICTOR AXIAK (Chairman, Awtorità għall-Ambjent u r-Riżorsi):  L-ewwel nett irrid ngħid li din id-diskussjoni kienet importanti ħafna għalina bħala Awtorità, għax kif tafu intom u kif qal ukoll il-Ministru, aħna ġejna mqabbdin sabiex nagħmlu rakkmandazzjonijiet speċifiċi dwar kif din il-policy tista’ titbiddel. U għaliex tista’ u għandha titbiddel?  Fl-2015, fejn for my sins u anke bi pjaċir, kont membru tal-Bord tal-MEPA, ġiet in vigore din il-policy, u jien kont aware li kienet policy importanti ħafna għax kienet se tagħti direzzjoni speċifika. Però dik id-direzzjoni kienet tinkludi u kienet tagħfas ħafna fuq l-ambjent, u bħala Awtorità nħossu li maż-żmien prijoritajiet oħrajn, fosthom ekonomiċi u ta’ saħħa, ħadu s-sopravvent. Aħna nħossu – u dan huwa rifless mill-mod ta’ kif ġabet ruħha l-ERA fil-każijiet fejn anke appellajna u qegħdin nappellaw – li l-ambjent għandu jingħata iktar importanza. Ejjew nifhmu li aħna gżira żgħira, bi ftit spazji fil-beraħ li huma kruċjali u importanti mhux għal ġieħ wiċċ l-ambjent fih inniffsu, imma anke għall-ekonomija u għat-turiżmu, u ma nistgħux niġu f’sitwazzjoni fejn nippreġudikaw l-assi naturali tagħna. Inħossu li hemm lok kbir fejn din il-policy tiġi rranġata, bħalma tista’ titranġa kwalunkwe policy, u jkun hemm bilanċ iktar ekwu u iktar ġust fejn għandu x’jaqsam l-ispazji miftuħa u fejn għandu x’jaqsam l-ambjent. Naturalment hemm policies oħrajn li jipproteġu l-ekoloġija, jiġifieri m’għandniex bżonn din il-policy biex tgħidilna li mhux suppost tagħmel disturb f’żoni ta’ importanza ekoloġika, għax dawn huma affarijiet li huma diġà protetti b’policies oħrajn. Jien xtaqt, jekk ma jimpurtax nistaqsi kemm hemm każijiet pendenti ta’ fuel stations ġodda jew għal rilokazzjoni.

IS-SUR JOHANN BUTTIGIEG: Minn wara li saret din il-policy, erbgħa.

IL-PROF. VICTOR AXIAK: Erba’ minbarra dik il-waħda li konna qed ngħidu li ġiet approvata?

IS-SUR JOHANN BUTTIGIEG: Minn wara l-2015. Jista’ jkun hemm applikazzjonijiet li saru qabel, però minn wara l-policy hemm erbgħa.

IL-PROF. VICTOR AXIAK: U qabel?

IS-SUR JOHANN BUTTIGIEG: M’għandix dik l-informazzjoni hawnhekk. Għad fadal pendenti tlett applikazzjonijiet għal pompi tal-fuel ġodda, u waħda għal rilokazzjoni.

IL-PROF. VICTOR AXIAK: Nirringrazzjakom.

IĊ-CHAIRPERSON: Hawn aktar rimarki? Is-Sur Sandro Chetcuti.

IS-SUR SANDRO CHETCUTI (f’isem Malta Developers’ Association): Insellmilkom.  Jien illum ġejt nitkellem hawnhekk wara li għamilt ċertu homework u qed inkun il-porta voce ta’ dawk li ma xtaqux jidhru, li ħafna minnhom huma kuntratturi, investituri u żviluppaturi. L-ewwel nett let’s put everything into the picture.  Li ġara fuq il-pompi tal-fuel huwa li qabel ma daħlet din il-policy in vigore, ingħataw permessi għal pompi tal-fuel lil investituri, membri tagħna wkoll, fil-kampanja fuq iktar minn tlett itmiem art, u meta xi ħadd ieħor mar biex japplika, irrifjutaw għax qalulu li l-ewwel irid ikun hemm policy.  Aħna ħdimna biex ikun hawn policy u tajjeb jew ħażin, almenu llum hawn policy biex b’hekk bniedem li japplika ma jħossux iddiskriminat b’dak il-mod. Meta saret il-policy aħna wkoll konna ġbidna l-attenzjoni tas-Segretarju Parlamentari ta’ dakinhar li din il-policy jista’ jkun li toħloq impatt negattiv fuq l-ambjent f’ċerti inħawi. Jien ma naħsibx li l-PA qiegħda tinterpreta l-policy b’mod ħażin, għax il-policy hi dik li hi, u aħna naqblu li jkun hemm revision jew fine tuning tal-policy.  

Irrid ngħid li jien ninkwieta ħafna meta nisma’ kummenti bħalma smajna fejn intqal li art tinxtara bis-soldi u min jixtriha jagħmel kemxa flus għax jagħmel pompa tal-fuel.  Dan m’hu veru xejn, u qed nitkellem b’responsabilità. Illum, kulħadd jaf xi tgħid il-policy, u kull min ibigħ biċċa art, qabel ma jagħmel xi ħaġa, imur għand perit wieħed, tnejn, tlieta, u jagħmel il-homework tiegħu.  Anzi aħna normalment ikollna kwestjonijiet għax il-perit jistma l-art ħafna iżjed milli verament tkun tiswa’.

Illum għandna sitwazzjonijiet fejn investituri, wara xhur u anke snin jinnegozjaw mas-sidien – ħafna drabi s-sidien ikunu iktar minn persuna waħda –  daħlu għal committment. Mhux dejjem ikun hemm subject to permit u ħafna drabi l-investitur ikollu jitlef depożitu u anke jagħmel l-ispejjeż kollha hu, bil-pagamenti tal-konsulenti, tal-perit, u l-kumplament. Jiġifieri jekk se tiġi riveduta l-policy, wieħed irid jikkunsidra l-pożizzjoni ta’ dawn in-nies li ilhom bil-għatx għal dan l-investiment għal snin twal, ma setgħux jingħataw permess għax ma kienx hemm policy, u forsi ma kellhomx il-kuntatti bħalma kellu ħaddieħor, u issa hemm policy u qed jippruvaw jirrispettawha. Jien naħseb li lil dawk in-nies li daħlu għal impenn u applikaw, mhux ta’ min jagħtihom daqqa ta’ sieq u jiftagħhom ‘il barra. Kif qed jgħid is-Sur Buttigieg, s’issa m’hemmx ħafna li applikaw, u forsi jkun jista’ jgħidilna kemm fil-fatt kien hemm. 

IS-SUR JOHANN BUTTIGIEG: Kien hemm tmien applikazzjonijiet. Ġew approvati tlieta għal pompi ġodda, waħda ġiet rifjutata, u erbgħa għadhom pendenti.

IS-SUR SANDRO CHETCUTI: Nirringrazzjak. Huwa tajjeb li tqajjem il-punt, li jien ma kontx qed nara, li sal-2040 se nippruvaw immorru għall-electric cars, u nista’ ngħidilkom li lill-investituri se nkun qiegħed inwasslilhom dan il-messaġġ, sabiex min qed jagħmel dan l-investiment ikun jaf kemm għandu ħajja mill-proġett li se jagħmel. 

Irrid ngħid ukoll li jekk wieħed iħares lejn is-77 pompa tal-fuel li hawn fil-pajjiż, jara li ħafna minnhom mhumiex qegħdin fl-istat mixtieq u mistenni. Is-sidien jidhru li għejjew u m’għandhomx aptit jagħmlu l-investiment biex jaġġornaw, u tefgħu l-pompi tagħhom għall-bejgħ. Qed ngħid dan biex meta tiġu biex tirrivedu l-policy, tkunu tafu in real terms x’qiegħed jiġri. Is-sidien tal-pompi tal-fuel l-antiki, wara li kellhom il-monopolju għal bosta snin – good luck to them – illum qed jitolbu sa €2 miljun għal-liċenzja. U dan għal-liċenzja biss, li wara kollox hija tal-MRA, lanqas hija tagħhom! Aħna għandna numru ta’ investituri li jixtiequ jagħmlu xi ħaġa suret in-nies fejn bniedem imur u jinqeda kif suppost, u minn fuq, qed jiġi mitlub dawn il-flejjes kollha sempliċement għal-liċenzja. Għalhekk qed jippruvaw isibu alternattiva u b’hekk qegħdin iduru għall-faċċata tal-containment area. Jien ngħid li jekk il-policy tiġi relaxed, min m’għandux il-liċenzja biex il-proġett isir, u forsi nibdew nagħżlu wkoll l-inħawi, għax huwa għajb li nirvinaw il-kampanja... Jien ma neħux pjaċir nara locations, anke jekk huma skont kif tgħid il-policy, li għax inzertaw located hemmhekk, jirrovinaw dak il-lokal, però mbagħad hemm ħafna locations fejn jekk tmur fuq il-post tara li mhux vera huma art agrikola. Jekk, pereżempju, tmur Tal-Barrani tara għelieqi abbandunati u l-madwar kollu disturbed, tant li tiskanta kif l-area mhijiex qiegħda fl-ischeme tal-bini. Forsi s-sidien ma kenux Malta jew ma ħadmux biżżejjed biex tidħol fl-ischeme u allura baqgħet barra. Nerġa’ ngħid li mhwiex tajjeb li nirvinaw il-kampanja u l-art verġni, però hemm proprjetajiet li huma tajbin għal dan l-iskop mingħajr ma tinqered art argikola. Xtaqt nagħmel dan il-punt biex wieħed jifhem li jekk irridu pompi tal-fuel ta’ ċertu standard, biex isiru jridu jkunu vijabbli, li ma jfissirx li neqirdu l-ambjent. Aħna, dik tal-500 metru mill-ewwel konna rajna li se toħloq lok għal abbuż u konna ġbidna l-attenzjoni għaliha, u għalhekk naħseb illi kieku tinvolvuna anke biex inwasslu l-messaġġ ta’ min huwa committed jew min għandu f’moħħu jagħmel dan it-tip ta’ proġett, anke jekk forsi jkun hemm... Jien kont issuġġerixxejt li minflok negozjant jiġi mġiegħel jixtri liċenzja – li kif għedt, illum telgħet għal €2 miljun –  dawk il-flus, jew ħafna minnhom, jintużaw għall-planning gain. Aħna mill-ewwel għedna li minflok nitfgħu €2 miljuni fil-but ta’ xi ħadd talli joqgħod jirrikattana, niftgħuhom fl-ambjent tal-lokal sabiex ikun jista’ jiġi rranġat.  Naħseb li din tkun a win-win situation. Nerġa’ nappella sabiex ma narawx biss l-ambjent, imma naraw ukoll in-nies li wara kollox imxew mal-policy, investew, u issa qegħdin fil-proċess li jottjenu dak li huwa tagħhom bi dritt. Nirringrazzjakom.

IĊ-CHAIRPERSON: L-Onor. Karol Aqulina.

ONOR. KAROL AQUILINA: Sur Chetcuti, jien rajt is-sottomissjonijiet li saru qabel ma daħlu fis-seħħ il-policies, u fihom intom kontu oġġezzjonajtu li jkun hemm xi forma ta’ diskriminazzjoni – kif sejjaħtulha intom – bejn min diġà għandu pompa tal-fuel u jrid jagħmel rilokazzjoni, u min irid jibda negozju ġdid. Għadkom tinsistu li ma jkun hemm assolutament l-ebda forma ta’ diskriminazzjoni? Jien kieku aktar kont insejjaħlu inċentiv biex min qiegħed fil-qalba ta’ raħal jew belt jiġi rilokat x’imkien ieħor.

IS-SUR SANDRO CHETCUTI: Aħna qegħdin ninsistu li filwaqt li huwa tajjeb li jsiru r-rilokazzjonijiet, trid tara kemm verament bniedem irid jagħmel rilokazzjoni. L-argument tagħna huwa li wieħed m’għandux iħossu rikattat biex bilfors jixtri liċenzja.  Jekk hemm xi ħadd li jrid jagħmel rilokazzjoni, kollox sew, imma jekk dan ix-xi ħadd ma jridx jagħmel rilokazzjoni imma kulma jrid huwa li jbigħ il-liċenzja u jżarma, m’għandux iżomm lill-ieħor li jrid jaħdem u jagħmel dan l-operat għax ma wasalx biex jixtri liċenzja b’dawk il-miljuni kollha. Dak huwa l-punt, u għalhekk aħna għedna li hija  diskriminazzjoni.

ONOR. GODFREY FARRUGIA: Allura taħseb li jkun tajjeb li jkun hemm timeframe li fih il-pompi li jeżistu f’żona urbana jew fil-qalba tar-raħal, jiġu rilokati, kif inhu mixtieq mill-aspett ta’ saħħa u mill-aspett ta’ traffiku?  Taħseb li b’hekk ikun qed jinħoloq il-bilanċ ġust li qed titkellmu fuqu?

IS-SUR SANDRO CHETCUTI: Nirringrazzjak u napprezza talli qed tosserva dan il-bilanċ ġust.  Li qed tgħid inti, Onor. Farrugia, jagħmel sens u aħna ma noġġezzjonawx jekk isir terminu ta’ żmien li fih, kulmin għandu pompa tal-fuel ġo villaġġ, jirriloka. Naħseb li dan jagħmel sens, għax b’dak il-mod tħeġġeġ iktar lil dak li jkun li jfittex ibigħ, jekk għandu jbigħ, għax inkella jispiċċalu ż-żmien li jagħmel dawk il-flus li jixtieq, u jekk irid li jibqa’ jopera hemm – għax ma naħsibx li l-liġi tagħtik li titterminalu dak ix-xogħol li għandu ġol-villaġġ – jonqsulu n-nies għax in-nies jippreferu pompa tal-fuel bi standards kif suppost.

ONOR. RYAN CALLUS: Forsi s-Sur Buttigieg jista’ jiggwidana ftit fuq dan il-punt. Ngħid sew li r-Regulator for Energy and Water Services (REWS) ta data sa meta dawk li qegħdin fil-lokalitajiet iridu jagħmlu upgrading? Fin-nuqqas li jsir dan l-upgrading x’jiġri?

IS-SUR JOHANN BUTTIGIEG: Kif qed tgħid tajjeb int, hemm data sa meta l-pompi tal-fuel iridu jagħmlu l-upgrading. Fin-nuqqas li ma jsirx dan l-upgrading, nifhem li r-REWS mhijiex se tagħtihom liċenzja biex ikomplu joperaw. 

IĊ-CHAIRPERSON: Jiġifieri dik l-iskadenza diġà qiegħda stipulata mir-Regolatur?

IS-SUR JOHANN BUTTIGIEG: Iva, u ilha stabbilita. Kien hemm phasing plan biex ma jkunx  hemm il-pompi kollha f’daqqa qegħdin jagħmlu l-upgrading.  Jien insibha diffiċli ħafna nifhem kif bniedem li għandu liċenzja u mexa mar-regolamenti kollha, tmur tgħidlu li għandu sa ċerta data biex jagħlaq u jirriloka. Ħafna minnhom għamlu investiment sostanzjali ta’ eluf u eluf ta’ ewro biex ġew aġġornati għall-ħteġijiet ambjentali tal-lum – u issa qiegħed nitkellem b’mod personali u mhux fil-kapaċità ta’ Kap Eżekuttiv tal-PA – u ma nafx kif xi ħadd li kellu liċenzja, dejjem ħadem mar-regoli u dejjem aġġorna l-pompa tal-fuel tiegħu, f’daqqa waħda xi ħadd se jmur jgħidlu li ħames snin, jew għaxar snin oħra jrid jagħlaq u jirriloka. 

IS-SUR SANDRO CHETCUTI: Però ma naħsibx li ntqal hekk. M’aħniex qed ngħidu li għandu jagħlaq, imma li wara ċerta data ma jkollux dritt aktar jagħmel rilokazzjoni.

ONOR. RYAN CALLUS: Il-punt tiegħi kien li pompi tal-fuel fiċ-ċentru tal-lokalità...

IĊ-CHAIRPERSON: Jekk qed nifhem sew, qisu hawn l-understanding –  u issa nafu li l-ERA ġiet imqabbda mill-Ministru biex tagħmel din il-biċċa xogħol – li huwa desiderabbli li l-pompi tal-fuel ma jkunux fil-qalba tar-raħal. Jien ġej mill-Mosta fejn hemm erba’ pompi fil-qalba tar-raħal, u waħda minnhom jidhirli li se tiġi rilokata, u nkun onest ngħid li ħadt ir-ruħ għax dawn huma anke ta’ periklu għall-pubbliku. Jien naħseb li hawn aċċettazzjoni minn kulħadd li dawn jiġu rilokati.

ONOR. RYAN CALLUS: M’hemmx dubju dwar dan.

IĊ-CHAIRPERSON: L-ideat kotrastanti li hawn huma dwar il-modus operandi, fis-sens jekk ikunx hemm cut-off dates sa meta pompa trid tiġi rilokata...

ONOR. KAROL AQUILINA: Hemm xi data sa meta dawn iridu jagħmlu upgrade jew relocation inkella jkunu qegħdin jissugraw li jagħlqu?

IĊ-CHAIRPERSON: Fil-policy m’hawnx, però fil-laqgħa li jmiss se jkollna r-rappreżentanti tal-MRA u tar-REWS, u nkunu nistgħu nistaqsu lilhom.

ONOR. RYAN CALLUS: Jien qajjimt dan il-punt wara dak li qal is-Sur Chetcuti fejn qal li hemm sitwazzjonijiet fejn sid mhuwiex interessat jagħmel l-upgrading imma l-interess tiegħu huwa biex ibigħ il-liċenzja, u staqsa x’jiġri minn dik il-pompa li ma jkunx sar upgrading tagħha. Jiġifieri qed nifhem li hemmhekk imbagħad tidħol l-MRA u ma ġġeddidx il-liċenzja.

IĊ-CHAIRPERSON: Grazzi, Sur Chetcuti. Insejjaħ issa lill-Perit Carmel Cacopardo.

IL-PERIT CARMEL CACOPARDO (f’isem Alternattiva Demokratika): Jien naħseb li meta niddiskutu l-Fuel Stations Policy, ma nistgħux niddiskutuha f’vacuum, imma rridu niddiskutuha f’kuntest ta’ policies oħrajn. Erba’ sigħat ilu, waħda mill-gazzetti lokali ppublikat l-aħbar li fl-aħħar tal-2017 f’Malta kien hawn 372,000 karozza fit-triq; kważi waħda għal kull ras, inkluż it-tfal.  Ras għal ras dan huwa iktar mill-Amerka, fejn hemm distanzi kbar, mentri hawnhekk, f’ħafna każijiet nistgħu naslu fejn inkunu rridu mmorru anke bil-mixi. Jien naħseb li rridu niddiskutu l-Fuel Stations Policy fil-kuntest tal-policies fuq il-karozzi, fil-kuntest tal-policy fuq it-tkabbir bl-addoċċ tat-toroq, u fil-kuntest ukoll tal-policy mħabbra, li sa data li għad trid tiġi mħabbra – issemmiet is-sena 2040, però mhijiex definittiva – irridu naqilbu minn karozzi jaħdmu bil-petrol jew bid-diesel għal karozzi jaħdmu bl-elettriku. Jiġifieri qegħdin ngħidu li sad-data li trid titħabbar, il-parti l-kbira tal-pompi tal-fuel, mhux se jkun hawn bżonnhom. Mela għalfejn noqogħdu niddiskutu fejn jistgħu jinbnew u ma jinbnewx? Irridu niddiskutu kif se jagħlqu mhux kif iridu jinbnew! U jekk irridu nkunu serji fuq il-policy li naqilbu għal karozzi tal-elettriku, sakemm niddeċiedu kif se nagħmlu t-tranżizzjoni, rridu nagħmlu moratorium u ma noħorġux iżjed permessi għal pompi tal-fuel, la rilokazzjonijiet u lanqas ġodda, għax meta lil dawn qed tagħtihom il-permess, qed tagħtihom l-aspettativa li għandhom xi dritt li jagħmlu return fuq l-investiment li qed jagħmlu. Mela, b’id waħda qed tgħidilhom li se tagħtihom il-permess, u bl-id l-oħra qed tgħidilhom li minn hawn u ftit ieħor iridu jagħlqu! Hemm bżonn li jkollna konsistenza meta nitkellmu fuq il-policies f’dan il-qasam. Jekk irridu nkunu serji, l-ewwel pass sakemm ikun definit il-mod kif irridu naslu, irid ikun moratorium fuq ħruġ ta’ permessi, jiġifieri xejn permessi sakemm ikun deċiż kif se nimxu. Ovvjament, il-fatt li tagħmel moratorium ikun minnu nnifsu inċentiv biex ma ndumux ħafna naħsbuha u niddikjaraw l-affarijiet, l-importanti li nkunu ddikjarajnihom u mhux bilfors ikun hemm l-intenzjoni li jitwettqu. 

Ovvjament, l-issue tat-tranżizzjoni minn karozzi kif għandna llum għal karozzi jaħdmu bl-elettriku, se tirrikjedi investiment sostanzjali fl-infrastruttura neċessarja għal dawn il-karozzi, inkluż adattament fil-pompi tal-fuel eżistenti, li għalkemm il-Fuel Stations Policy tagħmel ftit aċċenn għaliha, issa trid tkun ir-regola u mhux l-eċċezzjoni. L-appell tiegħi huwa biex ma nidħkux bina nfusna, u ma noqogħdux inwiegħdu iktar ekwità fil-ħruġ ta’ permessi u li l-liċenzji li joħorġu minn naħa jmorru għal oħra. Ir-realtà hija differenti. Ir-realtà hi li l-politika tal-pajjiż miexja lejn sitwazzjoni fejn ma jkollniex bżonn ta’ iżjed pompi tal-fuel. Allura għalfejn ninkoraġġixxu l-bini tagħhom? L-appell tiegħi lil dan il-Kumitat u lill-awtoritajiet rilevanti huwa sabiex jagħtu kas ta’ din ir-realtà. Ma nistgħux nibqgħu b’rasna fir-ramel, inwiegħdu kollox lil kulħadd. Is-Sur Chetcuti ġustament jinteressah li l-membri tiegħu, li huma nkoraġġuti jagħmlu investiment, ikollhom return fuq dak l-investiment, però fir-realtà l-pajjiż mhux hekk qed jgħidilhom, imma qed jgħidilhom li wara li jagħmlu l-investiment, se jkollhom jagħlqu.  Ejjew inkunu ftit serji u saqajna mal-art. Nirringrazzjakom.

IĊ-CHAIRPERSON: Grazzi. Dr. Bonello.

DR. CLAIRE BONELLO (f’isem l-għaqda Flimkien għal Ambjent Aħjar): Nirringrazzjakom. Hawnhekk illum issemma li kien hemm biss ħames applikazzjonijiet validati wara l-ħruġ ta’ din il-policy. (Interruzzjonijiet)  Qegħdin jgħiduli li tlieta.  Jien naħseb li qam ftit kjass wara li kien hemm rapporti fil-media rigward ir-risposta għall-mistoqsija parlamentari li saret lill-Ministru Ian Borg, fejn issemma li kien hemm 67 applikazzjoni validata jew pubblikata wara l-2013. Qed nirriferi għal artiklu li deher f’The Malta Independent fid-19 ta’ Jannar. Veru li mhux kollha kienu wara l-ħruġ tal-policy, però kien hemm numru kbir u sostanzjali minnhom. Xtaqt issa nagħmel żewġ punti tekniċi.

Jien ma naqbilx mal-interpretazzjoni li l-ancillary facilities huma divjetati minn din il-policy. Bl-ebda mod mill-artiklu li qara s-CEO ma jista’ jiġi nterpretat li l-ancillary facilities huma divjetati, anzi they are encouraged. Qiegħda nirriferi għall-ewwel paragrafu li hemm f’paġna 5 tal-policy. M’hemmx divjett ċar għal ancillary or complimentary facilities b’riferenza għal xi policy oħra jew xi ħaġa tal-ġeneru. Jiġifieri dik mhijiex interpretazzjoni korretta. F’artiklu 3.2 (g), li diġà saret riferenza għalih, jissemmew siti opposti jew adjaċenti għall-areas of containment, però mhuwiex speċifiku jew limitat.  Kemm huwa ‘l bogħod “opposite to” mill-area of containment? 

IS-SUR JOHANN BUTTIGIEG: Faċċata.

DR. CLAIRE BONELLO: But how far is the distance between them?

IS-SUR JOHANN BUTTIGIEG: Opposite.

DR. CLAIRE BONELLO:  Jiġifieri width of a road. But it is not specified. Dawk huma ż-żewġ punti li xtaqt nagħmel.

IĊ-CHAIRPERSON: Grazzi. Is-Sur Baldacchino.

IS-SUR ALFRED E. BALDACCHINO: Nirringrazzjak. Illum ħadt gost nisma’ din id-diskussjoni għax kienet diskussjoni pożittiva fejn tqajmu ħafna punti u mistoqsijiet.  Xtaqt nagħmel xi kummenti u mistoqsijiet.  Ħafna drabi jien u l-PA ma tantx inkunu on the same terms għax naħseb li ħafna mid-deċiżjonijiet jittieħdu biss u jitkejlu biss fuq ir-riga finanzjarja, jiġifieri jekk “din” se jkollha profitti finanzjarji allura hija tajba. U anke din id-diskussjoni aċċennat fuq il-fatt li jekk din id-deċiżjoni se jkollna impatt soċjali u ambjentali – meta ngħid ambjentali nkun qed nitkellem fuq il-biodiversità, għalkemm is-soċjetà hija parti mill-ambjent – wieħed ma jistax jinjora l-prezz li dawn se jħallsu b’ċerta impatti, bħal pereżempju inkonvenjenza u saħħa. U dan japplika għal kollox mhux għall-fuel stations biss. Ma nistgħux ngħidu li għax se jkollna return finanzjarju tajjeb, allura hija vijabbli. Anke mill-aspett finanzjarju biss, wieħed irid jidħol iktar fil-fond. 

Kif spjegaw l-Onor. Godfrey Farrugia u l-Onor. Karol Aquilina, wieħed ma jistax jaħrab mill-punt li Malta hija d-daqs li hi, fis-sens li d-distanzi minn post għal ieħor mhumiex kbar, bħal fl-Amerka u fl-Ingilterra, u għandu l-carrying capacity tiegħu.  Sar aċċenn għal jekk hemmx limitu ta’ kemm nistgħu nagħtu permessi għal pompi tal-fuel, imma jekk tħares lejn dan l-argument anke mill-aspett finanzjarju, tara li jekk se tagħti iktar milli jiflaħ il-pajjiż, dawn se jtellfu wieħed lill-ieħor, jiġifieri ma tkunx vijabbli li wieħed jiftaħ pompa tal-fuel, għax il-konsumatur se jkollu aktar minn fejn jagħżel u ma jkunx vijabbli li wieħed jagħmel dak l-investiment, fis-sens li jekk ikun hemm ħamsa kulħadd irid imur għandhom, mentri jekk ikun hemm ħamsin, ikun hemm aktar minn fejn wieħed jinqeda.  Jiġifieri, anke mill-aspett finanzjarju biss, wieħed irid jara li ma jgħerriqx is-suq u jieħu in konsiderazzjoni l-carrying capacity tal-pajjiż. 

Illum, kemm il-Ministru Herrera kif ukoll ic-Chairman tal-ERA, għamlu enfasi li hemm bżonn ikun hemm iktar kunsiderazzjonijiet mill-aspett ambjentali f’dawn id-deċiżjonijiet. Pereżempju, issemmiet ir-raba’ u saret distinzjoni bejn raba’ tajba u raba’ mitluqa. Il-fatt li raba’ hija mitluqa ma jfissirx li mhijiex tajba, imma sempliċement li hija raba’ mhux maħduma. Jekk ikollok Rolls Royce fil-garaxx li mhijex tintuża ma jfissirx li hija scrap! Il-Ministru Herrera qal li jekk raba’ hija żdingata allura se toħloq ċertu abbuż. Jien ngħid li jekk hija raba’, hija raba’ u daqshekk. Għandna ħafna tipi ta’ raba’, fosthom raba’ saqwi u raba’ bagħli, li dejjem intużaw u taw prodott, forsi wħud b’iktar diffikultà minn oħrajn, però ma jfissirx li mhijiex raba’, u ma jfissirx li għax hija żdingata, allura m’għandhiex tiġi meqjusa iktar bħala raba’! Fil-fatt, ir-regolamenti li ħarġu għall-proposti li kien hemm fuq reklamazzjoni tal-art u art fejn ikun hemm skart li jiġi afforestat, eċċ., jgħidu li trid turi li kwalunkwe tip ta’ abitat għandu l-valur tiegħu. Jiġifieri dawn ukoll għandhom jidħlu fil-kunsiderazzjoni ta’ meta wieħed jagħti l-permessi. Jien xtaqt nistaqsi lis-Sur Buttigieg jekk fhimtux sew li viċin ta’ containment area tista’ ssir pompa tal-fuel fl-ODZ biss għal min se jagħmel rikolazzjoni.

IS-SUR JOHANN BUTTIGIEG: Le, għal kollox.

IS-SUR ALFRED E. BALDACCHINO: Mela fhimtek ħażin, għax għal mument fhimt li dawk li se jirrelokaw biss jistgħu, mhux kulħadd. Is-Sur Buttigieg qal ukoll li ma jħossx li huwa ġust li lil dawk li għandhom pompi tal-fuel fl-abitat tmur tgħidilhom li għandhom ċertu limitu ta’ żmien sakemm jirranġaw.

IS-SUR JOHANN BUTTIGIEG: Għedt li hija opinjoni personali. 

IS-SUR ALFRED E. BALDACCHINO: Ma jimpurtax, m’iniex qed nikkritikak, qiegħed nikkritka l-kumment mhux lilek. Allaħares noqogħdu nikkritikaw lil xulxin hawnhekk! Hemmhekk ukoll inħoss li l-kumment huwa biss mil-lat finanzjarju.  Waħda mir-raġunijiet għalfejn il-Gvern, jew il-Ministeru għas-Saħħa, jew il-PA qed iġiegħlu lill-pompi tal-fuel li huma fl-abitat jiċċaqilqu, hija s-saħħa. Allura lil dan tgħidlu: Għamilt investiment u mhux sew li nċaqilqek, imma l-periklu għas-saħħa tan-nies mhux talli se jonqos, talli se jkompli jiżdied b’iktar konkorrenza ta’ karozzi! Jien naħseb li ċerti kummenti għandhom ikunu iktar wiesa’ u ma jeħdux biss ir-riga finanzjarja, għaliex bir-riga finanzjarja tagħmel ħsara wkoll lill-aspett finanzjarju. Hemm bżonn li niftħu, naraw is-soċjetà kif se ġġib ruħha b’dik id-deċiżjoni, u tara wkoll kif se jiġi effettwat l-ambjent. Jekk ma nikkunsidrawx dan kollu, l-effett, bħalma qalu ħafna oħrajn... X’inhu l-iskop li nżidu l-pompi tal-fuel? Li rridu nagħmlu huwa li naraw kif se namministraw dawk li hemm illum għax fil-futur qrib, kif inhi miexja d-dinja, u hemm diġà deċiżjonijiet u obbligi, il-karozzi, jekk ma jonqsux bħala numru, se jonqsu bħala użu ta’ fuel. Hemm xi kundizzjoni dwar x’jiġri jekk pompa tal-fuel li tkun ingħatat permess f’ODZ ma tibqax tiffunzjona? Forsi jitla’ xi torri minflokha? Għax il-footprint tkun meħuda. 

Hemm bżonn li wieħed jaħseb fit-tul, speċjalment fil-bidliet li hemm diġà u li wieħed qiegħed jarahom ġejjin, u ċioè li within 15 or 20 years se jonqos il-bżonn tal-fuel stations, ma nistax ngħid b’kemm, imma jekk hemm deadline mill-Unjoni Ewropea biex jibdew jintużaw karozzi jaħdmu bl-elettriku, l-użu tagħhom se jiġi insinifikanti.  Imbagħad x’se jsir mill-art, speċjalment mill-art li tkun ittieħdet f’ODZ u minn artijiet oħrajn li setgħu qdew lill-poplu? Għax jekk naqdu biss lill-investitur, allura se jħallas il-poplu u l-ambjent. Fl-opinjoni tiegħi dawn huma deċiżjonijiet li ma tistax teħodhom għal issa, jew għal ħames snin oħra, biex igawdi “dak” u l-“ieħor”, imma trid teħodhom fuq medda ta’ żmien b’mod li ma tgħabbix u ma tgħakkisx, la l-fibra finanzjarja ekonomika tal-pajjiż, la l-fibra soċjali u lanqas l-ambjent ta’ biodiversità. 

IS-SUR JOHANN BUTTIGIEG: Dwar il-kumment ta’ pretended rights, nerġa’ ntenni li dak kien kumment personali u għamiltu vis-à-vis l-pretended rights li persuna għandha fuq liċenzja, jiġifieri mhux biss kwestjoni ekonomika jew le. 

IĊ-CHAIRPERSON: Rigward il-mistoqsija pertinenti li għamel is-Sur Baldacchino dwar il-kundizzjonijiet ta’ permess, tista’ tgħidilna jekk ikunx hemm speċifikat li jekk dak li jkun ingħata permess għal pompa ġdida...

IS-SUR JOHANN BUTTIGIEG: Qegħdin ngħidu li se mmorru għall-elettriku u ħafna min-nies se jkunu jistgħu jagħtu l-fuel lill-karozza tagħhom mid-dar, biss meta wieħed jara x’qed jiġri barra minn Malta jsib li ħafna mill-fuel stations li hemm qegħdin jinbidlu bil-mod il-mod f’super chargers fuel stations, jiġifieri ma jkollhomx charge normali bħalma jkollok fid-dar, imma jkollhom fixed points li jagħtu super charge, u l-faċilitajiet l-oħrajn kollha f’dak li għandu x’jaqsam ma’ car wash, etc. jibqgħu hemmhekk. Jien naħseb li għandu jsir studju għar-rigward ta’ x’qed isir barra minn Malta u l-industrija x’qed tara li hemm bżonn, għax jista’ ikun li għada pitgħada mhux se jkun hemm bżonn tmur għand il-mechanic biex tbiddel iż-żejt tal-karozza, imma jaf ikollok bżonn parts li jkun tajjeb li jkunu aktar available. 

IĊ-CHAIRPERSON: Nirringrazzjak. Fadal min jixtieq jagħmel kummenti? 

L-Onor. Abela.

ONOR. ROBERT ABELA: Xtaqt nagħmel punt dwar dak li semmiet Dr. Bonello fejn tkellmet dwar is-67 applikazzjoni li daħlu. M’hemmx dubju li l-maġġoranza ta’ dawk li ssottomettew l-applikazzjoni, għamluha għax kienu marbuta b’obbligi legali u għax kienu sfurzati.  U qed nuża l-kelma “sfurzati” għax fil-maġġoranza tagħhom dawn se jkunu spejjeż li jridu jsiru minħabba obbligi leġiżlattivi. Dak ir-refurbishment qiegħed isir biex sal-2020 jinbidlu l-fuel tanks u jsiru minn kif inhuma llum għal double skinned. L-iskop prinċipali huwa biex il-vapour li llum qed joħroġ fl-arja, jiġi kontenut ġewwa l-fuel stations, u meta mbagħad imur il-bowser, jiġbor dak il-vapour, jieħdu lura għand id-distributur, u jerġa’ isir likwidu. Jiġifieri l-end purpose ta’ dawn l-applikazzjonijiet huwa biex dik is-sitwazzjoni ta’ sfreġju ambjentali li għandna llum ma tibqax tiġri. Eventwalment, anke l-vapour li joħroġ mill-vetturi waqt li qegħdin jimtlew, jiġi miġbur. Jiġifieri dawk is-67 applikazzjoni għalhekk saru, u huwa proprju bil-kontra tal-impressjoni li ngħatat li se jkun hemm impatt negattiv ambjentali. 

ONOR. KAROL AQUILINA: Imma l-problema mhijiex dik. Il-problema hi li għaddew sentejn...

ONOR. ROBERT ABELA: Is-67 applikazzjoni kollha għal hekk saru u jidher li l-concern se tkun li sal-2020 mhux se jilħqu jsiru r-refurbishments kollha li hemm bżonn isiru.

ONOR. KAROL AQUILINA: Il-problema hi li qegħdin ngħidu li diġà għandna erba’...

ONOR. ROBERT ABELA: Imma ejjew nagħmlu distinzjoni.

ONOR. KAROL AQUILINA: Qegħdin naqblu fuq in-numri, però jekk timmultiplika 4 bi 3,000 metru kwadru, ara fuq kemm art qegħdin nitkellmu!

ONOR. ROBERT ABELA: Aħna qegħdin nitkellmu fuq is-67 applikazzjoni li hemm, u li saru biex l-ambjent jiġi mtejjeb, mhux biex imur għall-agħar.

ONOR. KAROL AQUILINA: Le, aħna mhux fuq dawk qegħdin nitkellmu.  Aħna qegħdin nitkellmu fuq l-applikazzjonijiet għal relocations jew għal pompi ġodda fejn se tintuża art ODZ.

IĊ-CHAIRPERSON: Ippermettuli ftit. Jidher li kien hemm min qed jaħseb li dawk is-67 applikazzjoni huma biex jinbnew pompi ġodda. (Interruzzjonijiet) M’iniex qed ngħid li l-Oppożizzjoni tat dik l-interpretazzjoni; jista’ ikun li ttieħdet b’mod ġenerali. Ma jien qiegħed nagħti tort lil ħadd. 

ONOR. KAROL AQUILINA: Il-mistoqsija kienet dwar kemm hemm applikazzjonijiet pendenti quddiem il-PA li jitrattaw fuel stations.

IĊ-CHAIRPERSON: Jista’ ikun li l-ġurnalisti li kkaverjawha, interpretawha b’mod...

ONOR. KAROL AQUILINA: Le, hemm id-dettalji kollha u wieħed jista’ idurhom.

ONOR. ROBERT ABELA:  Imma huma dawk is-67 applikazzjoni pendenti li xprunaw din l-għagħa, jiġifieri minn hemmhekk telqet. Forsi nagħmel punt finali. (Interruzzjonijiet) Le, m’aħniex inħawdu l-affarijiet.

IĊ-CHAIRPERSON: Onor. Farrugia, minn kif żvolġiet id-diskussjoni jien qed nifhem – u  dan huwa punt li rrileva wkoll l-Onor. Camilleri – li jista’ ikun li permezz ta’ dak ir-rappurtaġġ, kien hawn l-impressjoni fost il-poplu b’mod ġenerali, li dawk l-applikazzjonijiet huma għal pompi ġodda. Jiġifieri jekk xejn, apparti li nemmen li kellna diskussjoni sana ħafna, illum ġie ċċarat dak il-punt.

ONOR. GODFREY FARRUGIA: Xahar qabel din il-mistoqsija parlamentari partikolari, jien għamilt tliet mistoqsijiet lill-Awtorità u rrispondewni u qaluli liema huma l-applikazzjonijiet il-ġodda. Il-mistoqsija parlamentari tal-kollega tiegħi kienet tħares b’mod totali lejn kollox mhux lejn il-ġodda biss. Issa aħna qegħdin hawnhekk biex naraw il-policy.  Meta fl-2040 niġu biex naqilbu għall-elettriku – u dan huwa kumment personali ta’ politiku u ta’ tabib – nara li minħabba l-limiti ta’ Malta, il-mod kif it-teknoloġija qiegħda tiżviluppa fil-karozzi elettriċi u l-batteriji kif qegħdin jiżviluppaw, lanqas se jkollna bżonn ta’ pompa tal-fuel waħda għax kulħadd ikun jista’ jiċċarġja l-karozza d-dar stess jew mill-points li ħolqu diġà TM f’ċerti rħula. Jiġifieri l-bankina tagħna se tkun il-fuel station waqt li l-karozza tkun ipparkjata, u għalhekk hemm bżonn ta’ rethinking fuq din il-policy b’mod partikolari l-istatement li għamel il-Gvern li l-electric cars iridu jidħlu sa ċerta data f’Malta. 

IĊ-CHAIRPERSON: Ftehmna. Illum, essenzjalment kellna diskussjoni importanti u sana. Il-Ministru għamilha ċara li anke ta direzzjoni lill-ERA li se tkun qed tagħmel il-proposti tagħha dwar titjib għal din il-policy. Naħseb li kien hawn qbil li almenu minn wara l-2015 kien hawn politika ċara dwar il-pompi, u jien personalment nemmen – u qiegħed nitkellem għan-nom tal-Gvern – li m’hemm ebda problema li policy li għadha relattivament friska, ikun hemm lok li wieħed joħroġ bi proposti sabiex tiġi ameljorata. Is-suġġeriment tiegħi hu li għal-laqgħa li jmiss ikollna rappreżentanti mill-MRA u mir-REWS sabiex inkunu nistgħu nagħmlulhom dawn il-mistoqsijiet, u anke nistennew – ovvjament qed nifhem li m’hemmx skadenza per se – x’se jkunu ir-rakkmandazzjonijiet li l-ERA se tkun qed tagħmel. Looking forward li anke naraw dawk ir-rakkmandazzjonijiet, li qed nifhem li l-ERA tista’ tipproponihom direttament anke lill-PA... 

IL-PROF. VICTOR AXIAK: L-intenzjoni hija li nippreżentawhom lill-Executive Council tal-PA. 

ONOR. RYAN CALLUS: Sur President, xtaqt nistaqsi liċ-Chairman tal-ERA jekk il-Ministru tahomx xi deadline.

IL-PROF.  VICTOR AXIAK: Xahrejn.

ONOR. KAROL AQUILINA: Qegħdin titolbu li jkun hemm submissions fil-pubbliku jew inkella...?

IL-PROF. VICTOR AXIAK: Kemm l-ERA Board u anke l-ERA kienu diġà bdew il-proċess qabel ma l-Ministru ssuġġerixxa li jsir dan.  Nista’ ngħid li dan mhuwiex proċess normali, imma ma neskludix li jkun hemm public consultations. 

ONOR. RYAN CALLUS: Jekk ikun hemm tibdil fil-policy bilfors irid ikun hemm public consultation.

IL-PROF. VICTOR AXIAK: Imma dik tiġi wara l-proċess tagħna.

IS-SUR JOHANN BUTTIGIEG: Jekk ma jimpurtax, nixtieq nispjega ftit il-proċess. Meta jkun hemm talba mill-ERA għal tibdil f’policy, tiġi diskussa at Council level, imbagħad il-Council jagħmel ir-rakkmandazzjonijiet lill-Ministru, il-Ministru jista’ jaqbel jew ma jaqbilx ma’ dawk ir-rakkmandazzjonijiet li jkun qed jagħmel il-Council, jiġu maħruġa l-oġġettivi u jibda l-proċess ta’ sitt ġimgħat public consultation, fejn waqt dak il-perjodu aħna nitilgħu nagħmlu preżentazzjoni quddiem dan il-Kumitat.  Wara, nirċievu l-kummenti, nerġgħu nagħmlu preżentazzjoni, imbagħad terġa’ tmur għand il-Ministru for his approval or otherwise. 

IĊ-CHAIRPERSON: Nirringrazzjakom. Jien qed nara li nistgħu niskedaw il-laqgħa li jmiss nhar it-Tlieta 13 ta’ Frar fis-6:30 p.m. Nibdew il-laqgħa billi jkollna mistednin l-uffiċjali tal-MRA  u tar-REWS, imbagħad inkomplu bir-rapport tal-public domain.  Nirringrazzjakom tal-attendenza tagħkom.

Fis-6:43 p.m. il-Kumitat aġġorna.
